
● 1 октябрьдә Бюджет турында закон проекты татар һәм рус телләрендә кертелде. Документ 4 098 биттән тора. 10 октябрьдә бу нисбәттән парламент тыңлаулары булачак. Киләсе атна башыннан  Арча, Яшел Үзән, Мөслим районнарында зона киңәшмәләре узачак.

Октябрь аенда республика бюджетын парламент комитетларында караячаклар. Аннан соң республиканың Төп финанс законы  Дәүләт Советында өч укылышта каралачак.  

2020 елга, 2021– 2022 еллар план чорына республика бюджеты турында закон проекты белән Дәүләт Советының рәсми сайтында танышырга мөмкин.

Республика бюджеты турында закон проекты белән берлектә Дәүләт Советы каравына 2020 елга, 2021 һәм 2022 еллар план чорына Территориаль мәҗбүри медицина иминияте фонды бюджеты турында закон проекты да кертелде. Әлеге документ белән дә Дәүләт Советының рәсми сайтында танышырга мөмкин.

● 1 октябрьдә парламенттагы КПРФ фракциясе республика мәгълүмат чаралары өчен матбугат конференциясе уздырды. Парламентарийлар, Татарстан президентының еллык юлламасына бәйләп, депутатлар берләшмәсенең киләчәккә планнары турында сөйләделәр. Журналистлар белән очрашуда фракция җитәкчесе Хафиз Миргалимов, депутатлар Артем Прокофьев, Александр Комисаров һәм Фадбир Сафин катнашты.
Очрашу башында Хафиз Миргалимов КПРФның Татарстан бүлегенең алтынчы чакырылыш Дәүләт Советына сайлаулдарда катнашу йомгаклары туында мәгълүмат бирде. "Без Дәүләт Советнда вәкилләребез санын ике тапкыр арттыруга ирештек - диде ул. - Бу әлбәттә, шәһәрләрдә һәм районнарда безнең партиянең нәтиҗәле эшләве белән аңлатыла. Парламентта КПРФ фракциясе оештырылды һәм ул Дәүләт Советы составында беренче көннәрдән үк актив эшчәнлек җәелдерде".

Фракциянең киләчәккә эш планнары турында сөйләгәндә, Хафиз Миргалимов республика Президентының Дәүләт Советына юлламасына таянып эшләячәкләрен белдерде. "Президент юлламасында Татарстанның социаль-икътисадый һәм иҗтимагый-сәяси үсешенең барлык юнәлешләре колачланган, - дип ассызыклады ул. - Куелган максатларга ирешү буенча тәкъдим ителгән юлларны без яклыйбыз. Әмма шул ук вакытта аерым фикер-тәкъдимнәребез дә бар, аларны киләсе елга республика бюджетын формалаштыру вакытында ачыклап җиткерербез".

Фракция җитәкчесе ТАССРның 100 еллыгын, Татарстанның бәйсезлеге турындагы Декларациянең 30 еллыгын һәм Бөек Җиңүнең 75 еллыгын үткәрүгә Президентның аеруча зур игътибар бирүенә канәгатьләнүен белдерде.

Фракция әгъзалары шулай ук закон чыгару эшчәнлеге планнары белән уртаклаштылар, халыкны борчыган күп кенә мәсьәлә буенча үз позицияләре турында хәбәр иттеләр.

  

● 3 октябрь

Госманлы империясе солтаны Абдул-Хәмид II тарафыннан тупланган коллекция фотокүргәзмәсе Россия һәм Төркия арасындагы Мәдәният һәм туризм елы кысаларында уза.

 «Госманлы  империясе белән Россия арасында тарихи багланышлар бик күптәннән килә, - дип басым ясады Исмет Эрикан,  күргәзмәне ачып, - мең еллар дәвамында без күршеләр булып торабыз. Күргәзмә безгә  дәүләтләр арасындагы  мәнәсәбәтләргә  башка күзлектән карау мөмкинлеген бирә. Без үткәннәребезне белеп яңа адымнар ясарга әзер булырга тиешбез".

«Йолдыз Сарае коллекциясендәге фотоларда патша Россиясе» дигән күргәзмәсе 5 октябрьгә кадәр дәвам итә.

  

● 10 октябрьдә Дәүләт Советында «2020 елга, 2021 һәм 2022 еллар план чорына Татарстан Республикасы бюджеты турында» закон проекты буенча парламент тыңлаулары узды. Депутатлар 2020 ел бюджетын социаль юнәлешле дип бәяләде. Бюджет проектында социаль чыгымнар барлык чыгымнарның 70% тан артыгын тәшкил итә.

Бюджет проекты буенча парламент тыңлауларына киң җәмәгатьчелек чакырылган иде. Республиканың төп финанс законы проектын тикшерүдә Татарстан Премьер-министры Алексей Песошин, Дәүләт Советы Рәисе урынбасары Юрий Камалтынов, профиль министрлык һәм ведомство вәкилләре, Президент аппарты һәм Хөкүмәт аппараты хезмәткәрләре,  иҗтимагый оешма вәкилләре катнашты. Парламент тыңлауларын Бюджет, салымнар һәм финанс комитеты рәисе Леонид Якунин алып барды.                                                                            

Республика бюджетын караганда, гадәттә, иң элек  депутатларны социаль-икътисади прогноз белән таныштыралар. Республика бюджетын төзегәндә түбәндәге социаль-икътисади күрсәткечләр исәпкә алынган:

•        2020 елга тулаем төбәк продукты  үсеше – 2,5%,  план чорына –  2,1% һәм  2% ;

•        2020 елга сәнәгать җитештерүе индексы үсеше – 2,9%, план чорына –1,9% һәм  1,3%;

•        2020 елга уртача хезмәт хакы үсеше  – 6,3% , план чорына –  7,3%;

•        2020 елга куллану бәяләре  индексы үсеше  – 3,8%, план чорына 3,8% һәм 4%;

•        2020 елга нефтькә экспорт бәясе – бер  барреле 59,7 доллар, план чорына бер  барреле 57,9 һәм 56,3 доллар;

•        2020 елга доллар курсы – 64,9 сум, план чорына 65,4 һәм 66,2  сум;

•        2020 елга инфляция – 3,8%, план чорына 3,8% һәм 4% .

2020 елга Татарстан Республикасы бюджетының керем өлешенең гомуми суммасы 264 818,8 млн.сум, 2021 елга – 270 033,4 млн. сум, 2022 елга – 272 339,2 млн. сум.

Татарстан Республикасы бюджеты чыгымнары гамәлдәге чыгым йөкләмәләреннән, индекср–дефляторлардан, бюджет сәясәтенең төп юнәлешләреннән чыгып формалаштырылган. Әлеге параметрлар нигезендә 2020 елга Татарстан Республикасы бюджетының чыгым өлеше   267 961,7 млн.сум һәм 2021 һәм 2022 еллар план чорына 272 842,4 млн. сум һәм 274 970,5 млн. сум күләмендә формалаштырылган.

2020 елда Татарстан Республикасы бюджеты кытлыгы – 3 142,9 млн.сум, 2021 елда – 2 809,0 млн. сум, 2022 елда – 2 631,3 млн. сум тәшкил итә.

Республиканың икътисад министры Фәрит Габделганиев әйтүенчә, хәзерге вакытта икътисади үсеш күрсәткечләренең акрынаюы күзәтелә. Бу күренеш тышкы сәбәпләргә дә бәйле. Бу нисбәттән АКШ белән Кытай арасындагы каршылыкларны мисал итеп китерергә була. Профиль министрлык фаразлары буенча, киләсе елда тулаем төбәк продукты  үсеш темпы 102,%  булырга тиеш. Сатылган продукциия күләме  2 трлн. 941 млрд. сумлык булыр дип көтелә.

Киләсе елга берничә зур зур инвестиция проектлары тормышка  ашырырга ниятлиләр. Аерым алганда «ТАНЕКО», «Нижнекамскнефтехим», «Казаньоргсинтез»  кебек предприятиеләрдә яңа төр продукцияләр чыгару җиһазларын эшләтеп җибәрәчәкләр.   Аерым алганда, «ТАИФ-НК»да нефть эшкәртүче заводларның авыр калдыкларын тирәнтен эшкәртүче  комплексны эшләтеп җибәрү ниятләнә. Нәтиҗәдә нефть эшкәртү дәрәҗәсе 95% ка җитәргә тиеш. Шул яңалыкларга бәйле рәвештә 2020-2024 елларда  сәнәгать җитештерүе индексы

101,3 – 103,8% булыр дип фаразлана.

Авыл хуҗалыгы тармагында  берничә зур инвестиция проекты тормышка ашырылачак. 2019-2021 елларда 15 муниципаль районада сөт эшкәртү комплекслары төзелергә тиеш. Авыл хуҗалыгында үсеш алдагы елларда 101,9% булыр дип уйланыла.

Икътисад министры Фәрит Габделганиев Татарстанның социаль-икьтисади  үсеше параметрларының  2030-Стратегиясенә туры килүенә басым ясады. 2030 елга тулаем төбәк продукты күләме 5 трлн. сумнан артырга тиеш.

Республиканың Финанслар министры Радик Гайзатуллин Татарстан Республикасы бюджеты керемнәре республиканың социаль – икътисадый үсешенең макроикътисадый күрсәткечләреннән, салым сәясәтенең төп юнәлешләреннән, салым салына торган база буенча Россия Федерациясе Федераль салым хезмәте идарәсенең хисап белешмәләреннән һәм 2019 ел ахырына кадәр Татарстан Республикасы бюджетына керемнәр керүне бәяләүдән чыгып төзелүен әйтте.

Республика бюджетына керемнәрнең төп чыганаклары булып табышка салым, физик затларның кеременә салым һәм акцизлар кала. Радик Гайзатуллин билгеләп үткәнчә, 2020 елда табышка салым 100 млрд. сум күләмендә фаразлана, физик затларның кеременә салым (берләштерелгән бюджетка) - 82,1 млрд. сум (салым керемнәренең 31%ы). Фаразланган мәгълүматларга караганда, берләштерелгән бюджетка акцизлар кереме 34,2 млрд. сум тәшкил итәчәк, республика бюджетына - 33,1 млрд. сум.

Берләштерелгән бюджетның салым булмаган керемнәре, профильле министрлык мәгълүматлары буенча, 11,7 млрд. сум (берләштерелгән бюджет), республика бюджетына - 7,6 млрд. сум күләмендә фаразлана. Татарстан Республикасы бюджеты проектында федераль бюджеттан керүче кире кайтарылмый торган керемнәр 2020 елга 31,3 млрд. сум күләмендә исәпкә алынган.

Республика бюджеты проектында барлык социаль йөкләмәләрне үтәү тәэмин ителгән. Республика төп финанс законының социаль юнәлеше (бу вакытта чыгымнарның күп өлеше социаль өлкәгә җибәрелә) киләсе елда да сакланачак.

2020 елгы бюджет проектында социаль әһәмиятле чыгымнарның өлеше 70%тан артыгын тәшкил итә. Социаль өлкә чыгымнары берләштерелгән бюджетта нигез 19 елга 2020 елда – 5,7 процентка, 21 елда 6,6га; 22 елда – 7,6 процентка үсә.

Гомумән алганда, берләштерелгән бюджетның керем өлеше 2020 елга 310,2 млрд. сум, чыгым өлеше – 313,1 млрд. сум, дефициты – 2,9 млрд. сум фаразлана. Республиканың 2020 елга бюджеты керемнәре күләме 264,8 млрд. сум, чыгымнар буенча – 267,9 млрд. сум, дефицит – 3,1 млрд. сум билгеләнә.

Депутатлар  профиль министрлыкның игътибарын социаль мәсьәләләргә, аерым алганда социаль яктан якланмаган гражданнарны (ятим балаларны, ишле гаиләләрне) торак белән тәэмин итүгә юнәттеләр. Дәүләт Советы Секретаре Лилия Маврина бу сорауны «Мэрхэмэт» - «Милосердие» депутатлар төркеме исеменнән бирде.

Экология, табигатьтән файдалану, агросәнәгать һәм азык-төлек сәясәте комитеты рәисе Азат Хамаев күп балалы гаиләләргә федераль программа нигезендә бирелгән җир кишәрлекләрендә  инфраструктура булдыру мәсьәләсен күтәрде.

Депутатлар шулай ук кече бизнеска бирелгән "гадиләштерелгән салым"ны саклау, бюджет тармагында эшләүчеләрнең хезмәт хакларын арттыру, медицина хезмәткәрләренең хезмәт хакларын  индексацияләү буенча да сораулар бирделәр.

Марат Галиев, «Бердәм Россия» парламент фракциясе исеменнән чыгыш ясап, дөньяда бөтен кешене дә канәгатьләндерә торган бюджет табылмастыр дип белдерде. «Республикада, бер яктан икътисад структурасын ныгытуга, икенче яктан, төрле, хәтта бик ук уңай булмаган шартларда да икътисадның даими үсешен тәэмин итүгә юнәлтелгән эзлекле бюджет сәясәте алып барыла», – дип бәяләде Марат Галиев тәкъдим ителгән бюджет проектын.

Аның фикеренчә, иң мөһиме – бюджетның  социаль юнәлешле булуы. Ятим балаларны торак белән тәэмин итү чираты кими, авыл мәктәпләрен төзәтү, поликлиникаларны яңарту программалары үтәлгән. Бу – көндәлек эш нәтиҗәләре.

Бюджет проекты кайбер сорауларга тулысынча җавап бирә алмый, дип саный КПРФ фракциясе депутаты  Фәдбир Сафин. Мәсәлән, инфляция темпы белән чагыштырганда кайбер юнәлешләргә чыгымнарның киметелүе. Чималга һәм доллар курсына бик нык бәйлек бар. Шулай ук депутатны муниципаль берәмлекләргә бирелгән кайбер дәүләт вәкаләтләренә финанслар җитәрлек бирелмәве дә борчый.

КПРФ фракциясе 2020 ел  бюджетына карата үз тәкъдимнәрен дә әзерләгән, бүген Фәдбир Сафин аларны республика Премьер-министрына,  парламентның профиль комитетларына һәм  министрлыкларга тапшырды.

Парламент тыңлаулары нәтиҗәләре буенча бюджет проекты өстендә алга таба эшләгәндә мәҗбүри тәртиптә исәпкә алыначак тәкъдимнәр эшләнде. Хәзерге вакытта республика бюджеты проекты профильле юнәлешләр буенча барлык парламент комитетларында өйрәнелә. Аннары җыелма йомгак әзерләнәчәк. Октябрь башында республика районнарында бюджет турында фикер алышу буенча зональ киңәшмәләр узды. Якын араларда «2020 елга, 2021 һәм 2022 еллар план чорына Татарстан Республикасы бюджеты турында» закон проекты Дәүләт Советы утырышында беренче укылышта каралачак.

  

● 11 октябрьдә ТР Дәүләт Советының Дәүләт корылышы һәм җирле үзидарә комитеты утырышында социаль өлкәдәге хезмәт хакы төп мәсьәләләрнең берсе булды.

ТР Икътисад министры урынбасары Олег Пелевин утырышта хәбәр иткәнчә, тулаем алганда Татарстанда хезмәт хакының артуы күзәтелә. 2019 елның беренче яртыеллыгында ул аена уртача 36 мең сум тирәсе (авыл хуҗалыгында – 22,9 мең, эшкәртү сәнәгатендә – 40,4 мең, төзелештә – 30,4 мең) тәшкил иткән.

«Без традиция буенча 2020, 2021 һәм 2022 елларга исәпләнгән бюджет проектын карадык. Профиль буенча контрольдә булган мәсьәләләрне тикшердек, алар дәүләт идарәсенә бәйле һ.б. мәсьәләләрне үз эченә ала. Шулай ук сайлау алды очрашуларында җиткерелгән, социаль яклау, сәламәтлек саклау, мәгариф кебек проблемалы өлкәләр белән бәйле мәсьәләләр дә күтәрелде», - диде комитет рәисе Альберт Хәбибуллин.

«Бүгенге көндә безне социаль өлкәдәге хезмәт хакының күләме борчый. Ахыр чиктә без социаль өлкәдә күрсәтелә торган хезмәтләрнең сыйфатын күтәрүгә омтылабыз. Аңлашыла ки, әлеге сыйфатлы хезмәтләр өчен кешеләр лаеклы эш хакы алырга тиеш», - диде ул..

Утырышта шулай ук «Безнең ишегалды» проектына (депутатлар билгеләп үткәнчә, гражданнар аның буенча бик еш мөрәҗәгать итә), сәламәтлек саклау, эшсезлеккә кагылышлы һ.б. мәсьәләләрне карадылар.

2020-2024 елларда Татарстанда ваклап сату әйләнеше темпы 101-102,5 процент булыр дип көтелә. Парламентның Экология, табигатьтән файдалану, агросәнәгать һәм азык-төлек сәясәте комитеты утырышында Икътисад министры урынбасары Олег Пелевин шулай дип белдерде.

2020-2024 елларда Татарстанда ваклап сату әйләнеше темпы 101-102,5 процент булыр дип көтелә. Парламентның Экология, табигатьтән файдалану, агросәнәгать һәм азык-төлек сәясәте комитеты утырышында Икътисад министры урынбасары Олег Пелевин шулай дип белдерде.

“Җитештерелгән продукцияне җитештерү генә түгел, сату да кирәк. 2019 ел нәтиҗәләре буенча, товар әйләнеше темплары 101,8 процент тәшкил итәчәк. 2020-2024 елларда берәмле сәүдә әйләнеше темпы 101-102,5 процент күләмендә фаразлана. Ваклап сатуда азык-төлек товарлары өлеше 45 процент тәшкил итә”, - диде Олег Пелевин.

Аның сүзләренә караганда, азык-төлек товарлары буенча берәмле товар әйләнеше республика сәүдә челтәрендә – 12 , федераль сәүдә челтәрләрендә 25 процент тәшкил итә. Җирле эшмәкәрләрнең продукциясенең 63 проценты базарлар, сәүдә нокталары, киоскларда сатыла.

“Соңгы елларда Татарстан Республикасындагы федераль сәүдә челтәрләре җирле җитештерүчеләр белән күбрәк эшли башлады. Җирле җитештерүчеләр продукциясе популяр булу, логистика гадиләшү сәбәбе белән, челтәрләрнең дә кызыксынуы артты”, - ди Олег Пелевин.

Ул ай саен Дәүләт алкоголь инспекциясе төбәк һәм федераль сәүдә челтәрләрендә республика җитештерүчеләре продукциясе ассортиментын күзәтеп торуын әйтте. “Электрон сәүдә дә зуррак урынны били бара. Безнең товар җитештерүчеләрнең яңа базарларга чыгу мөмкинлеге арта”, - диде.

Татарстанда азык-төлек товарлары һәм авыл хуҗалыгы чималы экспорт күләме 2018 елда 162,5млн доллар тәшкил иткән. 2024 елга тармак продукциясе экспортын 360 млн долларга арттыру бурычы тора.

“Бүген экспортта иң күп өлешне терлек һәм үсемлек майлары (25,2 процент) тәшкил итә. Төрле ризык продуктлары - 24,8 процент, бөртеклеләр - 14,2 процент. Тулаем алганда, 2024 елга авыл хуҗалыгы продукциясе экспортын 360 млн долларга арттыру бурычы тора. Май продукциясенә зур өметләр баглана. 2024 елда аның экспорты 260 млн доллар тәшкил итәчәк, яки гомуми күләмнән 70 процент”, - диде Олег Пелевин.

Аның сүзләренчә, әзер туклану продуктлары экспорты 2024 елга 75 млн доллар тәшкил итәчәк, яки экспорт күләменнән 20 процент. “Төп юнәлешләр – югары технологияле предприятиеләрне модернизацияләү, авыл хуҗалыгы чималын, сөт, ашлыкны тирәнтен эшкәртү”, - диде Олег Пелевин.

Ул бүген республикада ит җитештерү ихтыяҗдан 142 процент тәшкил итүен әйтте. Тавык йомыркасы 118 процент, сөт 112 процент, бәрәңге исә ихтыяҗдан 4,2, шикәр 3,2 тапкыр күбрәк җитештерелә. “Авыл хуҗалыгы продукциясе күләмен арттыруга потенциал бар”, - дип саныйлар профиль министрлыкта.

Хәләл индустрия белгечләре әзерләү өчен аерым программа кирәк, диде Олег Пелевин.

"72 предприятиенең хәләл продукция җитештерүгә сертификациясе бар. Бу юнәлешне киңәйтү өчен, хәләл продукция һәм хезмәтләргә бердәм Россия стандартларын кабул итү кирәк. Шулай ук, халыкара стандартлар белән тәңгәллек исәпкә алынырга тиеш. Хәләл продукция һәм хезмәтләр җитештерү һәм гамәлгә ашырылуның рәсми статистикасын алып бару кирәк”, - диде ул.

Ул хәләл продукция һәм хезмәтләр буенча махсуслашкан кече һәм урта бизнес предприятиеләренә ярдәм итү кирәклеген әйтте. “Хәләл продукция җитештерү күләмнәрен арттыру, экспортка озату – өстенлекле юнәлешләрнең берсе. Хәләл индустрия буенча белгечләр әзерләү өчен аерым программа кирәк”, - диде икътисад министры урынбасары.

Бер ел эчендә Татарстанда 68 мең тоннадан артык хәләл продукция җитештерелә. Аның гомуми бәясе 7 миллиард сум күләмендә.

Төп мәсьәләне карый башлаганчы Фәрит Мөхәммәтшин киләсе өч елга республика бюджетын районнарда зона киңәшмәләрендә, парламент тыңлауларында һәм Дәүләт Советының җиде комитеты утырышында тәфсилләп тикшерелүен искәртеп узды.

Парламент башлыгы карала торган бюджет параметрларының 2030 елга кадәр Татарстан Республикасын социаль-икътисади үстерү  стратегиясенә һәм ТР Президенты юлламасында яңгыраган республика үсешенең төп бурычларына тәңгәллегенә игътибар итү кирәклегенә басым ясады .

«Алтынчы чакырылыш Татарстан Дәүләт Советына сайлауларда «бердәмроссиялеләр» тарафыннан кабул ителгән 8 меңнән артык наказ һәм тәкъдимнәрнең 2020 ел бюджетында нинди дә булса өлешен күздә тотуларын телибез, - диде Фәрит Мөхәммәтшин. - Ел ахырына без конкрет гамәлләр программасына ия булырга тиеш. Хәзер район һәм шәһәрләр буенча наказларны классификацияләргә кирәк».

Дәүләт Советы Рәисе фикеренчә, муниципаль бюджетлар хисабына нинди наказлар гамәлгә ашырылачагын, кайсылары илкүләм проектлар һәм республика программаларына эләгәчәген уйларга кирәк.

Парламент башлыгы бердергәнчә, халык, мәсәлән, күп балалы гаиләләргә бирелгән җир кишәрлекләрен инфраструктура белән тәэмин итү проблемаларын хәл итү өчен акча сорый. «Җир бирделәр, ә бурыч хәл ителмәгән. Җир алган кешеләрнең кредит яки залог алу мөмкинлеге юк. Мин бу мәсьәләне Әлмәт буенча өйрәндем. Анда кайбер проблемаларны хәл итү өчен генә 77 млн. сумга якын акча бүлеп бирергә кирәк. Республика бюджеты тарта алмаячак. Без федераль үзәккә мөрәҗәгать итәргә ниятлибез»,  –  диде Фәрит Мөхәммәтшин.

2020 елга, 2021 һәм 2022 еллар план чорына Татарстан Республикасының социаль–икътисади үсеш фаразлары белән Республиканың икътисад министры Фәрит Габделганиев таныштырды. Министрның әйтүенчә, бүгенге тышкы икътисади шартларда Россияда икътисади активлыкның үсеше күзәтелә.  

РФ Икътисади үсеш министрлыгы фаразы буенча  2019 елда илнең эчке тулаем продукты үсеше 101,3% булыр дип көтелә. Татарстанда январь-август  айларында тулаем төбәк продукты  күләме 1 трлн. 617 млрд. сум тәшкил иткән, үсеш темпы - 100,8%. Сәнәгать  җитештерүе күләме 1 трлн. 870 млн. сум булган, сәнәгать  җитештерүе индексы – 101,5%.

2019 елда  тулаем төбәк продукты  күләме 2 трлн. 552 млрд. сум булыр, үсеш темпы 101,3% тәшкил итәр дип фаразлана.

«Эшкәртү тармакларында сәнәгать  җитештерүе күләме артуы нәтиҗәсендә 2020-2024 елларга икътисади үсеш тәэмин ителәчәк», – дип билгеләп үтте  Фәрит Габделганиев.  

Фәрит Габделганиев,  Социаль-икътисади үсеше алдан билгеләнә торган территорияләр, аеруча аерым икътисади зоналар нәтиҗәле эшчәнлекләрен күрсәтте, дип билгеләп узды. Мәсәлән, "Алабуга" махсус икътисади зонасына Россиянең барлык аерым икътисади зоналары алган табышның яртысы,  сәнәгать-җитештерү тармагы юнәлешендәге аерым икътисади зоналар алган табышның 80% туры килә.

Түбән Кама, Әлмәт һәм Лениногорск районнары мәйданында    сәнәгать-җитештерү тармагы юнәлешле яңа аерым икътисади зона булдыру тәгаенләнгән. Проектның  инвесторы – «Татнефть» компаниясе .

Фәрит Габделганиев Татарстанда 91  сәнәгать паркы булуын,  анда 40 меңләп кеше эшләвен әйтеп узды. Алар чыгарган товар күләме  республиканың  барлык сәнәгать җитештерүе күләменең (260 миллиард сум) 10 процентын тәшкил итә.

 «Бүген барлык сәнәгать парклары турында без,  аларда уртача хезмәт хакы  теге яки бу муниципаль районнардагы кече бизнеска караганда югарырак дип әйтә алабыз», –  дип белдерде ул.

Депутатларның соравына җавап биреп, министр үзмәшгульләр  белән эшләү мәсьәләсенә дә тукталып узды. Бүгенге көндә республикада 35 мең кеше  үзмәшгуль булып теркәлгән.

«Алар алдында  үзләре җитештергән товарны ничек сату мәсьәләсе тора. Без аларга моңа кадәр күрелмәгән ярдәм тәкъдим итәбез.  Республикага керүче Ozon, Wildberries компанияләре алдына без үзмәшгульләр җитештергән  продукцияләрне кабул итү шартын куйдык. Ozon компаниясе  октябрь ахырына  кадәр товарлар кабул итү пункты ачарга ниятли», – диде Фәрит Габделганиев.

Депутатларны республикада илкүләм проектларның ни рәвешле тормышка ашырылуы да кызыксындырды. Фәрит Габделганиев илкүләм проектларга бирелгән акчаларны үзләштерү  мониторингы көн саен  күзәтелеп баруын әйтте. 2019 елда  бу нисбәттән бирелгән акча күләме 25,7 миллиард сум булыр дип көтелә, аның  18,1 миллиард сумы  федераль бюджеттан бүленә, 7,6  миллиард сумы – республика бюджетыннан. 10 октябрьгә  18 миллиард сум кергән, аның 15 миллиарды үзләштерелгән.

 «Илкүләм проектлар буенча безгә 554 контракт төзергә кирәк,  аның 509ы инде төзелгән.  Сәламәтлек саклау министрлыгы буенча кайбер килешүләр октябрь аенда төзелер дип көтелә.  Акчаларны үзләштерү буенча көтелмәгән хәлләр килеп чыгар дип уйламыйм», – диде Фәрит Гәбделганиев.

«2020 елга, 2021 һәм 2022 еллар план чорына Татарстан Республикасы бюджеты турында» Татарстан Республикасы законы проекты белән финанслар министры Радик Гайзатуллин таныштырды.

2020 елда  керемнәр  264,8 миллиард сум,  чыгымнар  267,9 миллиард сум, бюджет кытлыгы  3,1 миллиард сум булыр дип фаразлана.  

Барлык дәрәҗәләрдәге хакимиятләр тарафыннан бирелгән салым ташламалары күләме 26 миллиард сумнан артып китә. Күпчелекне федераль ташламалар тәшкил итә.

«Безгә федераль органнар тарафыннан  салым ташламаларын максатчан салым чыгымнарына әйләндерү бурычы куелган. Болар, үз чиратында, дәүләт программаларының максатчан күрсәткечләрен тормышка ашыруны тәэмин итәргә тиеш», – диде Радик Гайзатуллин.

Финанслар министры бюджетның социаль  юнәлешле булуына басым ясады. Чыгымнарның 70 проценты социаль  бурычларны чишәргә юнәлтелгән.

Депутатлар "Безнең ишегалды" программасының өч елда нинди акчалар хисабына тормышка ашырылуы белән кызыксындылар. Радик  Гайзатуллин әйтүенчә, карала торган  бюджетта  капиталь кертемнәргә 45,8 миллиард сум акча каралган.  Республика Хөкүмәтенә килгән сайлаучылар наказлары программалар формалаштырганда исәпкә алыначак, диде министр.

"Безнең ишегалды" программасы бюджеттан тыш  чыганаклардан финансланачак.  «Бюджетны  икенче укылышка әзерләгәндә 2020-2022 елларга  чыганаклар һәм сумма билгеле булачак», – диде ул.

Парламентның профиль комитеты рәисе Леонид Якунин  керемнәрнең республика белән федераль үзәк арасында ничек бүленүе белән  кызыксынды.

Законнарда өстәмә табышка салымга һәм табигый казылмалар табуга салымнарга кагылышлы үзгәрешләр кертелү сәбәпле,  елдан-ел федераль бюджетка китүче салымнар саны арта бара, дип аңлатты Радик Гайзатуллин. Әгәр узган елда республикада җыелган салымнарның 35 проценты калган булса, бу елның тугыз аенда нибары 33 проценты республиканың берләштерелгән бюджетында калган, ә 67 процент федераль бюджетка кергән.

Утырышта алдагы өч елда алкогольга  акцизның ни сәбәпле кимүе белән дә кызыксындылар. Моны министр ЕГАИС системасына керү белән аңлатты.

 «Әгәр элек алкогольга  акциз җитештерүчеләр тарафыннан түләнә торган булса, безнең иң эре салым түләүчебез «Татспиртпром» иде, хәзер бу ЕГАИС, ягъни ваклап сату челтәре аша уза. 2023 елга 5 миллиард сум югалту фаразлана», – диде докладчы.

Комитет әгъзалары закон проектын хупладылар һәм Дәүләт Советы каравына беренче укылышка чыгарырга тәкъдим иттеләр. Утырышта «2020 елга, 2021 һәм 2022 еллар план чорына Татарстан Республикасы Территориаль мәҗбүри медицина иминияте фонды бюджеты турында»  законы проекты  һәм берничә федераль законнар  проектлары да каралды.

  

● 16 октябрьдә В.И.Качалов исемендәге Казан дәүләт академия рус Зур драма театры бинасында Евгений Шварц әсәре буенча куелган «Дракон» премьерасы булды. Тамашачылар арасында Татарстан Дәүләт Советы Рәисе Фәрит Мөхәммәтшин белән аның хәләл җефете һәм Татарстан мәдәният министры Ирада Әюпова да бар иде.

Казанда туып-үскән совет драматургиясе классигы Евгений Шварцның 1943 елда язылган иң танылган пьесасының берсе генераль репетициядән соң тыела. Аны совет тамашачысына күрсәтергә ярамый торган «зарарлы әкият» дип атаганнар. Ике дистә ел узгач, автор вафатыннан соң, «Дракон» спектакле сәхнәдә куелды.

Бу фантастик тарих - кеше турында, анда мәңгелек яхшылык һәм явызлык булуы, һәркемнең эчендә аждаһаны үтерергә кирәклеге турында үтемле сөйләшү.

Спектакльдә Татарстанның атказанган артисты Марат Голубев, Татарстанның халык артисты Илья Славутский, яшь артистлар Павел Лазарев, Славяна Кощеева, Алексей Захаров, Виктор Шестаков, Илья Скрябин, Николай Чайка, Андрей Белозеров һәм башкалар катнаша.

Спектакльдә театрның инструменталь төркеме башкаруында Рене Обриның музыкаль темалары яңгырый.

 

● 16 октябрь

Алтынчы чакырылыш Татарстан Республикасы Дәүләт Советының дүртенче утырышы 23 октябрьдә була. Бу хактагы карар бүген булган парламент Президиумы утырышында кабул ителде. Парламентарийлар утырышта 19 мәсьәлә карарга ниятлиләр, аларның тугызы – республика законнары, бишесе – федераль законнар проектлары.Республика закон проектларының сигезе – беренче, берсе икенче укылышка чыгарыла.

Көн тәртибендә каралырга тиешле «2020 елга, 2021 һәм 2022 еллар план чорына Татарстан Республикасы бюджеты турында»  закон проекты, һичшиксез, иң төп мәсьәләләрнең берсе булып тора. Татарстан Президенты Рөстәм Миңнеханов тарафыннан кертелгән әлеге закон проекты буенча парламент комитетларында, зона  киңәшмәләрендә һәм парламент тыңлауларында  фикер алышулар булып узды инде.

«Киләсе финанс елына бюджет проекты киеренке, әмма социаль юнәлешле, – диде Дәүләт Советы Рәисе Фәрит Мөхәммәтшин, – узган ел белән чагыштырганда аны тормышка ашыру катлаулырак булачак,  бу бюджетны формалаштыруга йогынты ясый торган күп кенә факторларга бәйле. Моннан тыш, республика икътисадына тышкы факторлар тәэсире дә, федераль үзәк тарафыннан куелган параметрлар да бар, без аларны исәпкә алырга тиеш. Чыгымнарның  70% тан артыгы –  социаль. Бер генә дәүләт программасы да читтә калмаган. Болардан тыш, илкүләм проектларны гамәлгә ашыру чыгымнары да исәпкә алынган».

2020 елга республика бюджетында керемнәр – 264,8 млрд. сум, чыгымнар – 267,96 млрд. сум, кытлык   3,1 млрд. сум дип планлаштырыла.

Бюджет белән беррәттән Территориаль мәҗбүри медицина иминияте фонды бюджеты турында закон проекты да каралачак. Анда 2020 елда керемнәр һәм чыгымнар бертигез  – 57, 7 млрд. сум.

Дәүләт Советы Секретаре Лилия Маврина билгеләп үткәнчә, беренче укылышка чыгарылучы закон проектлары Экология кодексына, шулай ук дәүләт мөлкәтен хосусыйлаштыру, кече һәм урта эшкуарлыкны үстерү, шәһәр төзелеше эшчәнлеге, наркоманияне һәм токсикоманияне профилактикалау, ТР Конституция суды һәм җәмәгать судьялары турында законнарга үзгәрешләр кертә.

Икенче укылышта каралачак «Татарстан Республикасында мәдәни мирас объектлары турында» ТР Законына үзгәрешләр кертү хакында закон проекты Татарстан Республикасы территориясендә урнашкан аеруча кыйммәтле тарих һәм мәдәният объектларының сакланышын тәэмин итүгә юнәлдерелгән.

«Хөкүмәт сәгате» кысаларында Татарстан Республикасында җитештерү һәм куллану калдыклары белән эш итүнең яңа системасына күчү проблемалары турында Татарстан Республикасы Министрлар Кабинеты мәгълүматы тыңланачак.

Бүгенге утырышта Татарстан Президентының Дәүләт Советына юлламасында әйтелгән тәкъдимнәрне тормышка ашыру буенча чаралар планы расланды. Мондый план ел саен кабул ителә.  «Узган ел кабул ителгән, 28 пункттан торган, үз эченә 45 чараны алган план, нигездә, үтәлде, – диде Дәүләт Советы Рәисе урынбасары  Татьяна Ларионова үз чыгышында, – планда каралган берничә чара 2019 ел ахырына кадәр үтәләчәк».

Быелгы план Президент юлламасының 37 тезисы буенча 48 чарадан тора. Анда парламент комитетларының һәм комиссияләренең  киңәйтелгән һәм күчмә утырышлары, түгәрәк өстәлләр планлаштырылган. Планга кертелгән бурычларны үтәүне законлы рәвештә тәэмин итү буенча тәкъдимнәр  әзерләнәчәк һәм профильле комитетлар утырышында контроль мәсьәләләр каралачак.

Алда бик җитди мәсьәләләр – ТАССР оешуның 100 еллыгы уңаеннан  уздырылачак чаралар, туган телләрне саклау һәм үстерү өчен федераль  үзәк белән берлектә шартлар тудыру, полилингваль  мәктәпләр челтәре булдыру, кеше капиталын үстерү,  халыкның тормыш дәрәҗәсен күтәрү, «Безнең ишегалды» программасын тормышка ашыру, медицинаны халыкка якынайту, авыруларны  профилактикалау, гериатрия хезмәтен үстерү,  демографияне яхшырту, бизнес алып бару өчен уңай шартлар тудыру, авыл хуҗалыгы товарларын эшкәртүне киңәйтү, цифрлы технологияләргә  күчү һәм башка чаралар тора.

Дәүләт Советының профильле сигез комитеты каршында да эксперт советлары эшләячәк. Утырышта бу хакта да махсус карар кабул ителде.  Фәрит Мөхәммәтшин билгеләп үткәнчә,  узган чакырылышта  эксперт советлары үзләрен яхшы яктан күрсәткәннәр.  «Без берьюлы берничә мәсьәләне хәл итәбез, – диде парламент башлыгы, – хаталардан сакланабыз һәм закон проектларын тикшерүдә катнашучылар санын арттырабыз, аңлату эшләре алып барабыз». 

Президиум утырышында башка мәсьәләләр дә каралды.

  

● 18 октябрьдә Болгарда Татарстан халыклары ассамблеясының күчмә утырышы узды. Анда милләтара татулык, үзара килешеп яшәү, миграция мәсьәләләре, туган телне, гореф-гадәтләрне саклау турында фикер алыштылар.  Утырышны  республика парламенты башлыгы, Татарстан халыклары ассамблеясы рәисе Фәрит Мөхәммәтшин алып барды.

Соңгы елларда республика районнары мәдәният йортларында халыклар дуслыгы үзәкләре  ачыла башлады.  Утырышта катнашучылар Болгар мәдәният йортында ачылган Халыклар дуслыгы үзәге белән танышты.

"Кешеләрнең мондый үзәкләргә килүен күрү, аларның рәхмәтен ишетү бик тә рәхәт, – диде Фәрит Мөхәммәтшин, – Сезнең хәзер үз йортыгыз бар, биредә чаралар да уза, мастер-класслар оештырыла, үзеңне күрсәтү өчен иҗади шартлар тудырыла, яшьләр дә кушыла. Бу бик мөһим, без үсеп килүче буынны нәкъ менә дуслык һәм үзара аңлашу үрнәкләрендә тәрбиялибез. Безнең бурыч – алга таба да Татарстанда милләтара тынычлыкны һәм татулыкны  ныгыту".

Татарстанның 19 районында ассамблея вәкиллекләре һәм филиаллары бар. Аларның составына 237 милли-мәдәни оешма кергән. Районнарда филиалларны булдыру өчен клублар, мәдәният йортлары биналары да кулай, ди Татарстан Халыклар дуслыгы йорты җитәкчесе Ирек Шәрипов:

– Халыклар дуслыгы йортлары күбрәк шәһәрләрдә ачыла. Районнарда исә вазгыять тә, ихтыяҗ да башкачарак. Мисалга Мөслим районын алсак, анда рус, мари, керәшен милли мәдәнияте берләшмәләре бар. Алар район үзәгендә түгел, шушы милләтләр компактлы яшәгән авылларда оешты. Әгәр без Мөслимнең үзендә Халыклар дуслыгы йортын төзеп куйган булсак, бу мәсьәләне формаль хәл итү булыр иде. Шуңа күрә район үзәгендә Халыклар дуслыгы йортының филиалы оешты, авылларда – милли берләшмәләр. Бу – ресурс үзәге эшчәнлегенең бер формасы. Икенче форма күпмилләтле район үзәкләренә туры килә. Без мәдәният йортларында Халыклар дуслыгы үзәкләре оештырырга булдык. Болай иткәндә мәдәният йортларының эчтәлеге дә байый, эшчәнлек дә активлаша.

Ирек Шәрипов әйтүенчә, Татарстанда берничә масштаблы максатчан программа эшли, барлык халыкларның телен, мәдәниятен, традицияләрен саклау сәясәте алып барыла. Бу җәһәттән Татарстан халыклары ассамблеясы аерым миссия үти. Татарстанда 173 милләт вәкиле яши. Чөнки республиканың социаль-икътисади үсеше яшәү өчен дә, эш табу җәһәтеннән дә кулай. Шуңа күрә агымдагы елның 9 аенда гына да 240 мең мигрант кабул иткәнбез. Болар бигрәк тә – Үзбәкстан, Казахстан, Таҗикстан вәкилләре.

Спас районы башлыгы Фәргат Мөхәммәтов та Татарстанның күпмилләтле булуын ассызыклады. Спас районында гына да 27 милләт вәкиле көн күрә. Шуларның 67,6 проценты – руслар, 29,5е – татарлар, чуашлар, удмуртлар, марилар һәм башкалар. Аларга уртак чаралар үткәрү мөмкинлеге дә бар. Зәй районы да күпмилләтле. Шуңа район башлыгы Владимир Акатьев үзләрендә Халыклар дуслыгы үзәге оештыру мәсьәләсен күтәрде. Биредә елына 200гә якын милли чара үткәрелә.

Татарстан буенча Эчке эшләр министрлыгының Миграция мәсьәләләре идарәсе җитәкчесе Артем Кузнецов рәсми яктан теркәлмичә эшләгән мигрантлар мәсьәләсен кузгатты:

– Быелның 9 аенда Татарстанда 239159 чит ил гражданы исәпкә алынган. Аларның 45244енә эшкә урнашу өчен патент рәсмиләштерергә кирәк. Бу санга Көнбатыш илләре гражданнары кермәгән. Эшкә дип республикага килгән 2153 граждан үз вакытында эш патенты рәсмиләштермәгән. Аларның исемлеге территориаль полиция бүлекләренә юлланды. Эш бирүчеләргә рәсми теркәлмәгән эшчеләрдән файдалану отышлы, әлбәттә. Андый кешеләр хезмәттәге закон бозулар турында хәбәр итмәячәк, нинди хезмәт хакына да риза булачак. Бюджетка исә сизелерлек зыян салыначак.

Фәрит Мөхәммәтшин Татарстандагы диаспораларга милләттәшләре белән тәртип җәһәтеннән эш алып барырга чакырды. Әгәр милләттәшең чит җирдә яшәгәндә закон боза икән, ул бит диаспора намусына тап төшерә, диде ул.

Парламент спикеры Халыклар дуслыгы йорты белән Мәдәният министрлыгының бергәләп эшләү алымнарын хуплады. Болар барысы да Татарстандагы милләтара татулыкны ныгыту өчен эшләнә, диде ул, утырышны йомгаклап.

 

● 18 октябрьдә Дәүләт Советында “Мәгариф” журналы  тарафыннан оештырылган "Авыл укытучысы" бәйгесе  җиңүчеләрен бүләкләделәр. Очрашуда ТР Дәүләт Советы Рәисе урынбасары Марат Әхмәтов катнашты.

Марат Әхмәтов үз чыгышында республикада мәгариф тармагына зур игътибар бирелүен әйтте:  озак елларга исәпләнгән проектлар тормышка ашырыла, балалар бакчалары һәм мәктәпләр төзелә, ресурс үзәкләре булдырыла, мәгариф  учреждениеләрендә төзәтү эшләре алып барыла.  

Ул бүгенге көн укытучылар алдына яңадан-яңа  бурычлар куюын, аларны үтәү өчен рухи һәм физик көч күп таләп ителүен әйтте.

"Россия Президенты Владимир Путин игълан иткәнчә, илдә "Авыл табибы" дигән тәҗрибә бар. Шул кысаларда "Авыл укытучысы" дигән федераль проект 2020 елдан гамәлгә куелып эшли башласа, авыл укытучыларының абруен үстерергә этәргеч булыр иде дип уйлыйм", – диде ул.

Марат Әхмәтов укытучыларны киләчәккә өмет белән карарга чакырды.

"Авылның дәрәҗәле киләчәге - алда. Мәгарифнең үсеше өчен бездә бөтен мөмкинлекләр бар. Бик күп проектлар турында үзегез хәбәрдар. Киләчәктә дә иҗади эзләнеп, илгә игелекле хезмәт итеп, язмышыгызга тугрылыклы булып хезмәт итегез”, - дип мөрәҗәгать итте Марат Әхмәтов укытучыларга.

"Авыл укытучысы" бәйгесе Татарстан Мәгариф һәм фән министрлыгы  белән берлектә 2014 елдан башлап уздырыла. Берничә ел дәвамында әлеге бәйгедә Татарстаннан, Ульян, Оренбург, Самара өлкәләреннән, Пермь төбәгеннән 2000 артык педагог катнашкан.

Марат Әхмәтов үзенә укытучы һөнәре якын булуын әйтте. “Чөнки әти-әнием - укытучылар. Шуңа күрә әлеге хезмәтнең никадәр авыр икәнен күреп, белеп үстем. Без үскән вакытта авылда укытучының абруе зур иде. Ул чор укытучыларының рухи чынбарлыгын чагылдырган әсәр – Фәнис Яруллинның “Сез иң гүзәл кеше икәнсез” шигыре”, – ди ул.

Җиңүчеләргә бәләкләрне  Татарстан Дәүләт Советы Рәисе урынбасары Марат Әхмәтов һәм “Татмедиа” АҖ генераль директоры урынбасары – «Мәгариф» журналы баш мөхәррире Сөмбел Таишева тапшырды.

 "Авыл укытучысы – 2019 бәйгесенең абсолют җиңүчесе – Ленингорск районы Ормышлы мәктәбенең башлангыч сыйныфлар укытучысы Зөлфия Хисамова. "Гади авыл укытучысын зур дәрәҗәгә күтәргәнегез өчен рәхмәт. Коллегаларга исәнлек-саулык, сабырлык телим. Авыллар бетмәсен, мәктәпләрнең киләчәге булсын иде!”, - диде ул.

Дәүләт Советы фойесында "Мәгариф йолдызлары"  дип аталган фотолар күргәзмәсе эшли. Анда төрле елларда журналның геройлары булган  мәгариф хезмәткәрләренең портретлары куелган.

 

● 18 октябрь  

Россиядә һәм, аерым алганда, Татарстанда «Державин укулары» кебек форумнарны үткәрүдә министрлыклар һәм ведомстволар, шулай ук җәмгыять кызыксына. Бу хакта бүген Татарстан Дәүләт Советы Рәисе Фәрит Мөхәммәтшин КФУда узган «Державин укулары» XV Халыкара фәнни-гамәли конференциясендә сөйләде.

Республика парламенты җитәкчесе сүзләренчә, конференция Татарстанда бишенче тапкыр уза. «Державин укулары - зур фәнни форум, анда күренекле галимнәр, Россия һәм кайбер чит илләрдән дәүләт хакимияте органнары вәкилләре җыела. Конференциянең 15 ел эшләү чорында аның чараларында 3 меңнән артык фәнни-педагогик хезмәткәр, аспирант, практика узучы юристлар, Россия югары уку йортлары студентлары һәм башкалар катнашты», – диде ул.

Дәүләт Советы Рәисе сүзләренчә, «Татарстанның күп кенә бәхәсле мәсьәләләре буенча үз карашы һәм тәҗрибәсе бар».

«Державин укуларында каралган һәм кабул ителгән резолюцияләр норматив-хокукый актларны камилләштерүгә ярдәм итте. Әлеге конструктив эш нәтиҗәләре якын киләчәктә яңа фәнни хезмәтләрдә генә тормышка ашырылып калмыйча, илебез хокукы һәм юриспруденция бурычларын хәл итүдә дә ярдәм итәчәк, дип ышанам. Гавриил Державин сүзләренчә, яхшы законнар күңелдәге ялгышлыкны төзәтә ала», – диде Фәрит Мөхәммәтшин.

17-19 октябрьдә Казан федераль университеты мәйданчыгында «Державин укулары» XV халыкара фәнни – гамәли конференциясе уза. Быел Казан форумда рекордлы санда катнашучыларны – бөтен Россиядән һәм чит илләрдән меңнән артык студент кабул итә.

● 18 октябрьдә Анжела Вавилова исемендәге фонд идарәсе рәисе, Дәүләт Советының социаль сәясәт комитеты әгъзасы Владимир Вавилов Нурлатта эш сәфәрендә булды. Ул Казан хосписы табиблары белән бергәләп  участок табиблары һәм җирле хастаханәләр фельдшерлары өчен паллиатив ярдәм күрсәтү  буенча семинар уздырды. Мондый очрашулар  республиканың башка районнарында да уза.

Нурлат районы башлыгы Алмаз Әхмәтшин  Владимир  Вавиловны шәһәрнең  волонтерлары белән очрашуга да чакырды. Алар – волонтерлык тәҗрибәсе булган югары сыйныф укучылары.

 «Искиткеч актив яшьләр. Аларны Казан хосписының волонтерлар белән эшләү тәҗрибәсе кызыксындыра»,  – диде Владимир Вавилов.

Ул укучылар белән  социаль  волонтерлык  системасын  оешыру буенча планнары белән дә уртаклашкан. Депутат бу тәкъдимне иҗтимагый  фикер алышулар прокты кысаларында  закон  дәрәҗәсендә карау  мөмкинлеген инкарь итми.

 «Безгә хәзер  вакытлыча гына түгел,  бәлки даими волонтерлар кирәк. Кеше бу эшнең үзенчәлекләрен, тәртибен, этикет законнарын белә икән, аңа авыру кеше белән элемтә урнаштыру кыен булмаячак. Моның өчен аерым система булдырырга кирәк. Бу – тәрбия дә,  кызыксындыру да,  "көмеш яшьтәгеләр" дип аталучылар  арасында волонтерлыкны да үстерү»,  – диде Вавилов. 

Депутат укучыларны Казан хосписына стажировка узарга һәм "Хосписны бергәләп төзибез" дип аталган хәйрия марафонында катнашырга чакырды.

 

● 21 октябрьдә Дәүләт Советы Рәисе, "Бердәм Россия" партиясенең Татарстан төбәк бүлеге Секретаре  Фәрит Мөхәммәтшин «Үсеш локомотивлары» бәйгесендә финалга чыккан яшьләр белән очрашты. Әлеге бәйгедә катнашу өчен 250 гариза кергән булган, шулар арасыннан нибары 75 кеше бәйгегә үткән.

Фәрит Мөхәммәтшин "Үсеш локомотивлары" проектының Татарстанда уңышлы гамәлгә ашырылуын билгеләп үтте. Бәйгедә катнашырга теләп бирелгән гаризалар җәмәгатьчелек тарафыннан кызыксыну зур булуына дәлил. 

Бәйгенең белем бирү программасы талантлы яшь белгечләрне икътисадның  һәм җитештерү тармагының реаль стратегик секторына тартуга һәм алдынгы предприятиеләрнең тәҗрибәсен өйрәтүгә юнәлдерелгән. Бәйгедә икътисад,  җитештерү тармагының реаль стратегик секторында һәм идарә итү өлкәсендә хезмәт итүче 18 – 40 яшьлек  белгечләр катнашкан.

Парламент башлыгы билгеләп узганча,  яшьләр  үз карашларын дәлилләп күрсәткәннәр, үз проектларын иҗади формада тәкъдим иткәннәр. Катнашучылар арасында көндәшлек арта, диде ул.

«Партиянең төбәк бүлеге тәкъдиме белән сез катнашкан бу чара – зур тормыш мәктәбе. Кайберләрегез Татарстан Дәүләт Советына депутатлыкка чыгып карады. Киләсе елда сез үзегезне муниципаль дәрәҗәдә уза торган сайлауларда да сынап карарга тиешсез. Бу – үзенә күрә бер имтихан», – диде Дәүләт Советы Рәисе.

Фәрит Мөхәммәтшин "Бердәм Россия" партиясенең үзәк аппараты тарафыннан партиянең Татарстан төбәк бүлегенә,  илнең 14 төбәген берләштергән Идел буе федераль округы  буенча әлеге бәйгенең  координаторы вазыйфасы тапшырылды дип хәбәр итте.

«Бу безгә башка төбәкләрдә кешеләрнең тормыш-көнкүрешләре белән якыннанрак танышырга, аларда булган проблемаларны, яңалыкларны белеп торырга зур мөмкинлекләр бирә», – диде ул.

Финалистларны РФ ФС Дәүләт Думасы депутаты    Әлфия Когогина, ТР Икътисад министры Фәрит Габделганиев, ТР Дәүләт идарәсен цифрлы нигездә үстерү, мәгълүмат технологияләре һәм элемтә министры Айрат Хәйруллин, белем бирү программасының экспертлары һәм остазлары  котлады.

Очрашу кысаларында халыкның финанс белемнәрен күтәрүгә, Балык Бистәсе районының геобрендингына багышланган, һәм дә ки грантларга, премияләргә һәм стипендияләргә актуаль бәйгеләрне күзәтеп барырга мөмкинлек  бирүче «Конструктор команд» коммуникатив интернет-мәйданчыгы турында проектларны яклау булды.

Җиңүчеләрне  остазлар һәм финалга чыгучылар электрон тавыш бирү юлы белән сайлады. Күпчелек тавышны  Балык Бистәсе районының геобрендингы буенча проект алды. "Бердәм Россия" партиясенең Татарстан төбәк бүлеге башкарма комитеты җитәкчесе Андрей Кондратьев өч проектка да грант ярдәме булачак дип белдерде.

  

● 22 октябрьдә Дәүләт Советы Рәисе Фәрит Мөхәммәтшин Төркиянең Казандагы генераль консулы Исмет Эрикан белән очрашты. Парламент башлыгы дипломатны  яңа вазыйфага керешүе белән котлады, эшендә уңышлар теләде һәм аның эшчәнлеге  Татарстан белән Төркия арасында, шул исәптән парламентара элемтәләрнең дә, тагын да ныгуына китерәсенә ышаныч белдерде.

«Безне күп нәрсә берләштерә. Россия белән Төркия арасында мөнәсәбәтләр әйбәт, гуманитар элемтәләр ныгый, - дип басым ясады Фәрит Мөхәммәтшин  Исмет Эриканны сәламләп, - бүген Сочида ике илнең  лидерлары очраша, алар киләчәктә дә хезмәттәшлеккә исәп итәләр.  Без ике ил арасында тыгыз элемтәләр урнашуга бик шат һәм бу нисбәттән үз өлешебезне кертергә әзер».  Парламент башлыгы  киләчәктә сәүдә-икътисади һәм парламентара мөнәсәбәтләр тагын да активлашыр дип саный.

Исмет Эрикан, үз чиратында, республика җитәкчелегенә кунакчыллыклары һәм төрле сораулар буенча үзара аңлашуга әзер булулары өчен зур рәхмәт белдерде.  Эрикан әфәнде илләр арасында парламентара мөнәсәбәтләр аерым игътибар таләп итү белән килеште.  «Әнкара мондый хезмәттәшлеккә әзер», - диде ул.    

Исмет Эрикан Төркиянең Казандагы генераль консулы вазыйфаларына бу елның 1 октябреннән кереште.  Эрикан әфәнде  – Казанда 1996 елда Төркия консуллыгы ачылганнан соң, уникенче генераль консул (Төркиянең Казандагы генераль консуллыгы – Россиядә ачылган беренче консуллык). Бүген консуллык үзенә Идел буе федераль округының 6 төбәген берләштерә – Башкортостан, Марий Эл, Мордовия, Татарстан, Чувашия республикалары һәм Самара өлкәсе.  Исмет Эрикан моңа кадәр Төркиянең тышкы эшләр министрлыгында, АКШ, Болгария, Сингапур  һәм башка илләрдәге илчелекләрендә эшләгән.

Очрашуда Мәгариф, мәдәният, фән һәм милли мәсьәләләр комитеты рәисе  Айрат Зарипов һәм аның урынбасары Людмила Рыбакова, Россия тышкы эшләр министрлыгының Казандагы вәкиле Радик Вахитов һәм башка рәсми затлар катнашты.

 

● 22 октябрьдә Социаль-икътисади бурычларны хәл итү һәм сайлаучылар белән актив диалог алып бару сәяси кампаниянең уңышлы нигезе булып тора. Бу хакта бүген Татарстан Дәүләт Советы Рәисе, «Бердәм Россия» Бөтенроссия сәяси партиясенең Татарстан төбәк бүлеге Секретаре Фәрит Мөхәммәтшин Казанда «МедиаВолга» төбәкара семинар ачылышында белдерде.

«Кеше социаль челтәрләрдә үзләре өчен абруйлы кешеләрнең мәгълүматы, фикерләре белән көннән – көн ныграк «туклана». Бу аның төрле дәрәҗәдәге хакимиятләргә, шул исәптән без тәкъдим иткән партиягә мөнәсәбәтен формалаштыруга ярдәм итә», - диде Фәрит Мөхәммәтшин.

Татарстан Дәүләт Советы Рәисе теләсә кайсы сәяси кампаниянең уңышы социаль-икътисади бурычларны нәтиҗәле хәл итү һәм сайлаучылар белән актив диалог алып бару белән бәйле, диде. Фәрит Мөхәммәтшин VI чакырылыш республика парламентына сайлаулар вакытында «Бердәм Россия» әгъзалары тарафыннан республика халкы белән күп санлы очрашулар уздырылуын искәртте.

«Без «Минем депутат» онлайн-сервисын эшләтеп җибәрдек, анда 8,5 меңнән артык мөрәҗәгать керде. Хәзер ул депутатларның республика халкы белән гамәлдәге даими хезмәттәшлеге каналы булачак», - диде Фәрит Мөхәммәтшин.

Татарстан парламенты башлыгы семинарда ясаган чыгышында төбәк икътисадын цифрлаштыру турында сөйләде. Ул хәбәр иткәнчә, республикада яшәүчеләрнең 80 проценты дәүләт хезмәтләреннән электрон рәвештә куллана.

 

● 23 октябрьдә сәгать унда алтынчы чакырылыш Татарстан Республикасы Дәүләт Советының дүртенче утырышы ачылды. Аның эшендә Татарстан Дәүләт Киңәшчесе Минтимер Шәймиев, Премьер-министр Алексей Песошин һәм башка рәсми затлар катнаша. Утырыш парламент башлыгы Фәрит Мөхәммәтшин рәислегендә уза.

Президиум утырышы каравына 19 мәсьәлә тәкъдим иткән иде. Аларның тугызы – республика законнары, бишесе – федераль законнар проектлары.Республика закон проектларының сигезе – беренче, берсе икенче укылышка чыгарыла.

Көн тәртибендә каралырга тиешле «2020 елга, 2021 һәм 2022 еллар план чорына Татарстан Республикасы бюджеты турында»  закон проекты, һичшиксез, иң төп мәсьәләләрнең берсе булып тора. Татарстан Президенты Рөстәм Миңнеханов тарафыннан кертелгән әлеге закон проекты буенча парламент комитетларында, зона  киңәшмәләрендә һәм парламент тыңлауларында  фикер алышулар булып узды инде.

Бюджет белән беррәттән Территориаль мәҗбүри медицина иминияте фонды бюджеты турында закон проекты да каралачак.

Беренче укылышка чыгарылучы закон проектлары Экология кодексына, шулай ук дәүләт мөлкәтен хосусыйлаштыру, кече һәм урта эшкуарлыкны үстерү, шәһәр төзелеше эшчәнлеге, наркоманияне һәм токсикоманияне профилактикалау, ТР Конституция суды һәм җәмәгать судьялары турында законнарга үзгәрешләр кертә.

Икенче укылышта каралачак «Татарстан Республикасында мәдәни мирас объектлары турында» ТР Законына үзгәрешләр кертү хакында закон проекты Татарстан Республикасы территориясендә урнашкан аеруча кыйммәтле тарих һәм мәдәният объектларының сакланышын тәэмин итүгә юнәлдерелгән.

«Хөкүмәт сәгате» кысаларында Татарстан Республикасында җитештерү һәм куллану калдыклары белән эш итүнең яңа системасына күчү проблемалары турында Татарстан Республикасы Министрлар Кабинеты мәгълүматы тыңланачак.

Көн тәртибен тикшерү барышында профиль комитетлар рәисләре  Азат Хамаев һәм  Шакир Яһудин өстәмә мәсьәләләр кертү тәкъдиме белән чыктылар. 

2020 елга, 2021 һәм 2022 еллар план чорына Татарстан Республикасы бюджеты турында закон проекты  бүген алтынчы чакырылыш Татарстан Дәүләт Советының дүртенче утырышында беренче укылышта кабул ителде. Республиканың төп финанс документына төзәтү-тәкъдимнәр  3 ноябрьгә кадәр кабул ителә, аннан соң  документ икенче укылышка чыгарыла.

Икътисад министры Фәрит Габделганиев Татарстанның 2020-2024 елларга социаль-икътисади үсеше фаразлары буенча чыгыш ясады.  

«Дөнья икътисадында билгесезлек саклана, – диде министр – АКШ, Кытай һәм тагын кайбер илләр арасында сәяси киеренкелек хөкем сөрә, бу үз чиратында  энергия чыганаклары бәясенә  һәм валюта курсына тәэсир итә, шулай ук технология продукцияләре белән тәэмин итүче глобаль чылбырны куркыныч астына куя».  Шулай да, аның әйтүенчә,  тышкы икътисади шартларга карамастан,  Россиядә икътисади активлыкның үсеше күзәтелә.  

РФ Икътисади үсеш министрлыгы фаразы буенча  2019 елда  тулаем төбәк продукты  күләме 2 трлн. 552 млрд. сум булыр, үсеш темпы 101,3% тәшкил итәр дип фаразлана.

«Эшкәртү тармакларында сәнәгать  җитештерүе күләме артуы нәтиҗәсендә 2020-2024 елларга икътисади үсеш тәэмин ителәчәк», – дип билгеләп үтте  Фәрит Габделганиев.  Мәсәлән,  «ТАНЕКО», «Түбән Кама нефть химиясе», «Казаноргсинтез», «Түбән Кама шин» һәм башка зур предприятиеләрдә яңа төр продукцияләр  җитештерелә башлаячак.

Авыл хуҗалыгына да  инвестиция проектлары көтелә.  2019-2021 елларда 15 муниципаль районда сөтчелек комплекслары  төзеләчәк һәм яңартылачак. Төзелеш тармагында да үсеш 100,2-103,5% булыр дип фаразлана. Ваклап сату өлкәсендә дә 101-102,5%  үсеш көтелә.

Профиль  министрлык башлыгы фикеренчә,  дөньяда электрон сәүдә көннән-көн  ныграк колач җәя. Татарстан Хөкүмәте бу нисбәттән эре Интернет-ритейлерлар белән килешүләр имзалаган. Бу безнең товар җитештерүчеләргә чит илләр базарына чыгарга өстәмә мөмкинлек бирә.

Фәрит Габделганиев,  социаль-икътисади үсеше алдан билгеләнә торган территорияләр, аеруча аерым икътисади зоналар нәтиҗәле эшчәнлекләрен күрсәтте, дип билгеләп узды. Мәсәлән, "Алабуга" махсус икътисади зонасына Россиянең барлык аерым икътисади зоналары алган табышның яртысы,  сәнәгать-җитештерү тармагы юнәлешендәге аерым икътисади зоналар алган табышның 80% туры килә.

Түбән Кама, Әлмәт һәм Лениногорск районнары мәйданында  сәнәгать-җитештерү тармагы юнәлешле "АлмА" аерым икътисади зонасын булдыру тәгаенләнгән. Проектның  инвесторы – «Татнефть» компаниясе. Фараз буенча, 2025 елга 67,9 млрд. сумлык инвестиция кертелергә, 1400 яңа эш урыны булдырылырга тиеш.

Фәрит Габделганиев Татарстанда 91  сәнәгать паркы булуын,  анда 40 меңләп кеше эшләвен әйтеп узды. Алар чыгарган товар күләме  республиканың  барлык сәнәгать җитештерүе күләменең (260 миллиард сум) 10 процентын тәшкил итә.

Кече һәм урта бизнес бүген республика икътисадының дүрттән бер өлешен тәшкил итә. 2024 елда республикада кече һәм урта бизнеста  товар әйләнеше 1,7 трлн. сумлык булыр дип фаразлана. Бүгенге көндә республикада  74 җитештерү мәйданы һәм 17 җитештерү паркы эшли, анда  27 мең эш урыны булдырылган.

Республикада эшсезлек, профиль министрлык фикеренчә, бер тирәдә тибрәлә. Бу елның сентябрь аенда 10,7 мең кеше эшсез булып теркәлгән, бу эш көчендәге халыкның  0,53% ын тәшкил итә. Фаразга кергән еллар эчендә бу сан 0,65%тан артмас дип уйланыла.

2020-2024 елларда куллану бәяләре индексы 104%тан артмас дип көтелә.

Икътисадның үсеше узган ел кабул ителгән бюджетның фаразланган керем өлешен  11,7 % ка, чыгым өлешен 11,1% ка арттырырга мөмкинлек биргән.

Республика бюджетына керемнәрнең төп чыганаклары булып табышка салым, физик затларның кеременә салым һәм акцизлар кала. Радик Гайзатуллин билгеләп үткәнчә, 2020 елда табышка салым 100 млрд. сум күләмендә фаразлана, физик затларның кеременә салым (берләштерелгән бюджетка) - 82,1 млрд. сум (салым керемнәренең 31%ы). Фаразланган мәгълүматларга караганда, берләштерелгән бюджетка акцизлар кереме 34,2 млрд. сум тәшкил итәчәк, республика бюджетына - 33,1 млрд. сум.

Берләштерелгән бюджетның салым булмаган керемнәре, профильле министрлык мәгълүматлары буенча, 11,7 млрд. сум (берләштерелгән бюджет), республика бюджетына - 7,6 млрд. сум күләмендә фаразлана. Татарстан Республикасы бюджеты проектында федераль бюджеттан керүче кире кайтарылмый торган керемнәр 2020 елга 31,3 млрд. сум күләмендә исәпкә алынган.

2020 елгы бюджет проектында социаль әһәмиятле чыгымнарның өлеше 70%тан артыгын тәшкил итә. Социаль өлкә чыгымнары берләштерелгән бюджетта нигез 19 елга 2020 елда – 5,7 процентка, 21 елда 6,6га; 22 елда – 7,6 процентка үсә.

Гомумән алганда, берләштерелгән бюджетның керем өлеше 2020 елга 310,2 млрд. сум, чыгым өлеше – 313,1 млрд. сум, дефициты – 2,9 млрд. сум фаразлана. Республиканың 2020 елга бюджеты керемнәре күләме 264,8 млрд. сум, чыгымнар буенча – 267,9 млрд. сум, дефицит – 3,1 млрд. сум билгеләнә.

Финанслар министрына сораулар күп булды. Депутат Николай Рыбушкин "Безнең ишегалды" программасының өч елда нинди акчалар хисабына тормышка ашырылуы белән кызыксынды. Радик  Гайзатуллин әйтүенчә, "Безнең ишегалды" программасы бюджеттан тыш  чыганаклардан финансланачак.  

Марат Галиев бюджет кытлыгын каплау чыганаклары белән кызыксынды.  Министр әйтүенчә, кытлык ел башына кадәр капланачак.

Бюджет, салымнар һәм финанс комитеты рәисе  Леонид Якунин үз чыгышында  2020 ел бюджетының үзенчәлекләре хакында әйтте. Документ үтә күренмәле һәм мөмкин кадәр тәфсилләп эшләнгән. Төп өстенлек булып кеше капиталын үстерү һәм халыкның тормыш дәрәҗәсен күтәрү тора. Киләсе елга 30 илкүләм проектны тормышка ашыру каралган. Аның өчен 243,9 млрд. сум акча бүленгән (бу елга карый  13,4 % ка артыграк).

Социаль-мәдәният тармагына акча арттырылган. Бу ул өлкәләрдә эшләүчеләрнең хезмәт хаклары арту белән бәйле. Шулай ук 3 яшькә кадәр балаларны бакчаларда урыннар белән тәэмин итү, хастаханәләрне, балаларның җәйге ял лагерьларын ремонтлау, яңарту өстенлекле юнәлеш итеп алынган,  бу 2 мең социаль объектка кагыла.

Леонид Якунин фикеренчә, барлык дәрәҗәдәге бюджетларның керем базасын үстерү бюджет сәясәтенең иң мөһим юнәлеше булып тора. Шул сәбәпле салым ташламаларына мониторинг ясау, админстратив чыгымнарны кабат карау, өстәмә керем чыганакларын эзләү мөһим.

«2020 ел бюджеты проектында барлык социаль йөкләмәләрне үтәү тәэмин ителгән», - диде Леонид Якунин.

Республиканың Хисап палатасы да  бюджетка үз бәяләмәсен бирде. Хисап палатасы рәисе Алексей Демидов фикеренчә, 2020 елга республика бюджеты балансланган, керемнәр чыгымнарны каплый,  диде ул.

Нигездә закон проектын хуплаган хәлдә, парламентарийлар кайбер кимчелекләрне дә күрсәттеләр һәм үз тәкъдимнәрен әйттеләр.  КПРФ фракциясе җитәкчесе Хафиз Миргалимов ел саен бюджет проектына үзләреннән тәкъдимнәр кертелүен һәм аларның законда чагылыш табуын әйтте Хафиз Миргалим фикеренчә, тәкъдим ителгән бюджет үсеш бюджеты түгел. «Әгәр рәсми инфляцияне исәпкә алсак, без тискәре нәтиҗә алачакбыз», - диде ул.  Хафиз Миргалимов социаль мәсьәләләргә игътибарны күбрәк юнәлтергә кирәк дигән фикердә. Ул КПРФ  фракциясе тарафыннан бюджет проектына  73 төзәтмә әзерләүләрен, аларны икенче укылышка кадәр кертергә  әзер икәнлекләрен әйтте.

ТР Дәүләт Советы Рәисе Фәрит Мөхәммәтшин бюджет турында закон проектын “киеренке, гади түгел” дип бәяләде. “Алда әле зур эш көтә. Чыгымнар өлешен генә түгел, керем өлешенә дә анализ ясарга кирәк. Керем өлешен арттыру буенча тәкъдимнәр кермәде диярлек”, - диде.

“Бюджет киеренке булса да, социаль юнәлешен югалтмады”, - дип йомгак ясады парламент рәисе Фәрит Мөхәммәтшин.

Алтынчы чакырылыш Дәүләт Советының дүртенче утырышында «Хөкүмәт сәгате» кысаларында Татарстан Республикасында җитештерү һәм куллану калдыклары белән эш итүнең яңа системасына күчү проблемалары турында Татарстан Республикасы Министрлар Кабинеты мәгълүматы тыңланды.

Татарстанда каты көнкүреш калдыклары полигоннарында 8 млн 18 мең тонна чүп-чар куярлык урын калган, бу биш ел файдалануга җитәрлек дип белдерде Татарстанның төзелеш, архитектура һәм торак-коммуналь хуҗалык министры Ирек Фәйзуллин.

Республикада федераль реестрга кертелгән 48 полигон исәпләнә. "Бүген 40 полигонда гына урын бар. Кайберләренең тиешле лицензиясе юк. Экология министрлыгы белән эш алып барабыз. Якын арада лицензия алырбыз дип уйлыйм", - ди министр.

Ирек Фәйзуллин 2019-2021 елларда тулып сафтан чыгачак полигоннар исемлеге дә билгеле булуын әйтте. 2019 елда, ресурсы бетү сәбәпле, 9 полигон, 2020 елда 6 полигон, 2021 елда - 11, 2022 елда 23 полигон файдаланыштан чыгарылачак. Министр гамәлдәге полигоннарның ресурслары беткәч, яңа инфраструктура объектларын булдыруга ихтыяҗ тууын әйтте.

Чүп эшкәртү буенча алты объект төзү ниятләнә: Яшел Үзәндә көнкүреш калдыкларын термик эшкәртү заводы, Югары Ослан, Алексеевск, Арча, Алабуга, Лениногорскта. Калдыкларны икенчел әйләнешкә кертү максаты белән утилизация объектлары - Алексеевск, Арча, Югары Ослан, Алабуга, Лениногорск районнарында 5 экотехнопарк булдыру ниятләнә. Чүп ташу чыгымнарын киметү максатыннан, 39 чүп бушату станциясе булдырылачак.

Хәзерге вакытта Россиядә 1 млн халыклы шәһәрләрдә елына 400 мең тоннага кадәр чүп-чар җыела. Бер кешегә елына 300-400 кг чүп туры килә.

2014 елның 29 декабрендә Россия Президенты Владимир Путин чүп калдыклары белән эш итүдә реформага старт биргән федераль законны имзалый. Татарстанда каты көнкүреш калдыклар белән эш итү системасы өчен ике төбәк операторы җаваплы.

Осиново авыл җирлегендә каты көнкүреш калдыкларын термик эшкәртү заводының әйләнә-тирәгә куркыныч тудырмавына инану өчен өстәмә экспертиза үткәреләчәк, дип белдерде әлеге  мәсьәлә буенча фикер алышуда  Экология һәм табигать ресурслары министры Александр Шадриков.

"Технологиянең куркынычсызлыгына өстәмә гарантия алу максаты белән, Татарстан Президенты проектны бәйсез халыкара экспертлар тикшерүе турында карар кабул итте. Хәзерге вакытта Татарстан Хөкүмәте һәм чит ил партнерлары арасында, термик зарарсызландыру буенча завод төзелеше белән бәйле рәвештә, тирә-якны саклау мәсьәләләре буенча хезмәттәшлек турында меморандум имзаланды", - диде министр.

Ул завод төзелгәндә гражданнарның куркынычсыз әйләнә-тирәгә хокуклары исәпкә алынуын әйтте. 2018 елда бу мәсьәлә буенча фәнни-техник советның ике утырышы узган.

Александр Шадриков әйтүенчә, көнкүреш калдыклары күләме арту сәбәпле, 2026 елда шәһәр янында полигон өчен кулланышлы җир ресурслары бетәчәк. "Полигоннар белән бәйле проблемаларга бүген Мәскәү, Чиләбе өлкәләре, Кырым юлыкты, шул сәбәпле калдыкларны термик ысул белән зарарсызландыру буенча заводлар төзелеше федераль дәрәҗәдә карала", - диде ул.

Аның сүзләренчә, бүген Көнбатыш илләре һәм бөтен дөнья полигоннардан баш тарта - Швейцария, Швеция, Бельгия, Дания, Германия, Нидерландлар, Норвегия, Австрия, Финляндия, Япония. "Анализ күрсәткәнчә, заманча заводларның газ чистарту системалары зарарлы матдәләрне тиз тотып ала, нәтиҗәдә, атмосферага чыккан матдәләр экологик нормаларга тулысынча җавап бирә", - диде министр.

Нидерландта ун еллык тикшеренүләр заводка якын җирдә үскән үсемлекләрдә, җитештерелгән сөттә авыр металлар, диоксин, терекөмеш күләме ил буенча уртача күрсәткечтән артмавын күрсәткән.

● 24 октябрьдә Дәүләт Советы Рәисе Фәрит Мөхәммәтшин танатаналы шартларда яңа сайланган җәмәгать судьяларына эш таныклыгы тапшырды.  

Үз чыгышында Фәрит Мөхәммәтшин, хөкемдарлар бергәлегенең җәмгыятьтә тоткан ролен бәяләп, поляк шагыйре һәм фәлсәфәчесе  Станислав Еж Лецның «дәүләт турында, анда ничек хөкем итүләренә карап, фикер йөртергә була» дигән сүзләрен китерде.

«Сезгә бик зур җаваплылык йөкләнгән. Суд эшчәнлегенең башында кешенең хокукларын һәм ирекләрен яклауда нәкъ менә сез торасыз. Сез елдан-ел катлаулана барган бик күп эшләрне карыйсыз, аларны үз күңелегез аша үткәрәсез», – диде ул.

Бүген Татарстанда 188 җәмәгать судьясы эшли, алар меңләгән җинаять, граждан һәм административ эшләрне карый. Үзләренә бик күп эшләр йөкләнгән булуга карамастан,  җәмәгать судьяларының эш күрсәткечләре югары.

Бу елның беренче яртысында бер судьяга уртача 1,3 мең эш туры килә. Бер айга – 230 эш дигән сүз.

Фәрит Мөхәммәтшин әйтүенчә, ТР Президенты, Дәүләт Советы депутатлары, ТР Хөкүмәте ярдәме белән республикада җәмәгать судьяларына 33 өстәмә штат бирелгән.

Җәмәгать судьяларының эш нәтиҗәләрен һәм сыйфатын арттыруга, матди-техник  яктан тәэмин ителешкә дә зур игътибар бирелә. Бу максаттан  Татарстан бюджетыннан быел  470 млн. сум, узган елда– 438 млн. сум акча бүленгән. Суд участокларында төзү-төзәтү эшләре алып барылган, җиһазлар яңартылган.

 «Бу юнәлештә эш дәвам итәр дип ышанам,  – диде парламент башлыгы. – Судья булу – мораль һәм психологик яктан бик авыр. Сездән һөнәри осталык кына түгел, тормышны белү, кешеләрнең  психологиясен белү таләп ителә. Сезнең кулда кеше язмышы».

Җәмәгать судьяларын бу истәлекле көн белән Татарстанның Югары суды Рәисе Илгиз Гыйлаҗов та котлады. «Җәмгыять тарафыннан суд системасы җәмәгать судьялары эшенә карап кабул ителә, кешеләрдә суд системасына караш сезнең эшегезгә карап формалаша», – диде Илгиз Гыйлаҗов.   

Тантаналы чарада РФ Юстиция министрлыгының Татарстан буенча  идарәсе башлыгы Виктор Демидов, ТР Юстиция министры Рөстәм Заһидуллин, ТР Суд департаменты идарәсе башлыгы урынбасары Алмаз Ибраһимов катнашты.

Кайбыч районы буенча беренче суд участогы җәмәгать судьясы Гөлчәчәк Шәвәлиева сүз алып республика җитәкчелегенә җәмәгать судьялары аппараты  эшчәнлегенә уңай шартлар тудырулары өчен рәхмәт белдерде.

Дәүләт Советы Рәисе кулыннан 11 җәмәгать судьясы эш таныклыгын алды, аларның дүртесе бу вазыйфага беренче тапкыр сайланган.

  

● 25 октябрьдә Татарстан Дәүләт Советы Рәисе Фәрит Мөхәммәтшин Россия Федераль Җыены каршындагы Закон чыгаручылар Советы Президиумы утырышында катнашты.

Россиянең закон чыгару органнарына игътибарны күп балалы гаиләләрне торак белән тәэмин итү проблемаларына юнәлтергә кирәк. Бу бигрәк тә федераль программа кысаларында бүлеп бирелгән җир кишәрлекләрендә инфраструктура объектларын төзүне финанслау өлешенә кагыла. Әлеге утырыштан соң Татарстан парламенты җитәкчесе шулай дип белдерде.

«Уңай булмаган демографик шартларда федераль закон чыгаручыларның игътибарын күп балалы гаиләләр белән бәйле проблемаларга юнәлтү мөһим. Бүген күп кенә төбәкләр беренче һәм аннан соңгы балалары туган яшь гаиләләргә ярдәм итүнең төрле юлларын таба. Әмма шул ук вакытта күп балалы гаиләләр проблемалары хәл ителмәгән килеш кала», - диде Фәрит Мөхәммәтшин.

Аның әйтүенчә, сүз өч һәм аннан да күбрәк балалы гаиләләр турында бара, алар җир кишәрлекләре белән тәэмин итү программасы буенча үзләренең торак шартларын яхшыртырга тиеш иде. «Куелган бурыч үтәлмәде, чөнки бүленгән кишәрлекләрне инфраструктура белән тәэмин итү мәсьәләсе хәл ителми. Шәһәр һәм районнар бюджетларында мондый финанс мөмкинлекләре юк, - дип аңлатты Фәрит Мөхәммәтшин.

Фәрит Мөхәммәтшин журналистлар белән әңгәмәдә әлеге мәсьәләне Россия Закон чыгаручылар советының киләсе утырышы көн тәртибенә кертү планлаштырыла, диде. «Без дә кайбер тәкъдимнәр кертәчәкбез», - дип сөйләде Татарстан парламенты башлыгы.

Россия закон чыгаручылар советы - Россия Федераль Җыены каршындагы киңәшмә органы, аның составына Россия парламенты җитәкчеләре, шулай ук Россия төбәкләренең закон чыгару органнары рәисләре керә.

● 25 октябрьдә Татарстанда сәламәтлек саклауның беренчел  звеносын модернизацияләү буенча Россиядә беренче тыңлаулар узды. Россия Федерациясе Дәүләт Думасының Сәламәтлек саклау комитеты әгъзалары Татарстан тәҗрибәсе белән танышу өчен Казанга килде.

«Бүген без Идел буе федераль округыннан башлап федераль округлар буенча иҗтимагый фикер алышулар циклын ачтык, бу безнең өчен бик мөһим. Без медицина-санитария ярдәмен модернизацияләү, Россия Президенты йөкләмәләрен, орфан авыруларны дәвалау турында фикер алышабыз» , - дип аңлатты Россия Дәүләт Думасының сәламәтлек саклау комитеты рәисе Дмитрий Морозов.

Экспертлар Татарстанның Лаеш районы Комлы Кавал бистәсенең табиб амбулаториясендә булды. Аннары «Бердәм Россия» партиясенең «Сәламәт киләчәк» проекты һәм «Сәламәтлек саклау» илкүләм проекты мәсьәләләре буенча массакүләм фикер алыштылар. Депутатлар мобиль комплексны карады, табиблар, медицина персоналы һәм пациентлар белән аралашты.

«Татарстан - фельдшер-акушерлык пунктлары системасын юкка чыгармаган, бәлки аны арттырган азсанлы субъектларның берсе. Төбәктә дә идарә карарларының грамоталылыгын күрсәтә торган нәрсәләр бар», - диде Дмитрий Морозов.

Элегрәк Россия Президенты Владимир Путин субъектлар башлыкларына 1 июльгә кадәр «Сәламәтлек саклау» илкүләм проектын гамәлгә ашыру буенча төбәк программаларын эшләү бурычын куйды. Татарстан беренчеләрдән булып модернизацияләү программасын тәкъдим итте.

  

● 28 октябрьдә  Татарстан парламенты башлыгы Фәрит Мөхәммәтшин Страсбургта эшлекле сәфәрдә. Анда бүген Европа Советы Җирле һәм төбәк хакимиятләре конгрессының XXXVII сессиясе ачыла.

Конгресс һәм аның палаталары утырышларында парламентарийлар Европа илләре һәм муниципалитетларында демократия үсеше мәсьәләләре, гражданнарның карарлар кабул итү процессында, телләр сәясәтендә катнашуы, шулай ук чик буе территорияләрендә махсус салым режимын гамәлгә кертү хакында фикер алышачак.

Пленар утырышта конгресс әгъзалары белән берлектә Европа Советының 40 иленнән яшь делегатлар да катнашачак. Алар арасында яшьләр оешмалары лидерлары һәм активистлары, студентлар һәм яшь сәясәтчеләр бар. Алар үз территорияләрендә җирле хакимиятләр белән берлектә гамәлгә ашырылган проектларны тәкъдим итәчәк.

Фәрит Мөхәммәтшин Россияне Конгресста инде күп еллар тәкъдим итә. Ул ике срок рәттән Конгрессның төп комитетларыннан берсен җитәкләде. Моннан ике ел элек аңа Европа Советы Җирле һәм төбәк хакимиятләре конгрессының Мактаулы әгъзасы исеме бирелде. Шулай ук күпьеллык эшчәнлеге һәм Европа институциясенә зур өлеш керткәне өчен Европа Советының Җирле һәм төбәк хакимиятләре конгрессы медале тапшырылды.

Европа Советы Җирле һәм төбәк хакимиятләре конгрессының XXXVII сессиясе 28-31 октябрь көннәрендә узачак. Сессия кысаларында бюро, комитетлар һәм сәяси төркемнәрнең утырышлары үтәчәк. Пленар һәм сессия утырышларында катнашудан тыш, Фәрит Мөхәммәтшин коллегалары белән очрашулар да уздырырга ниятли. Аларда Европа Советының Җирле һәм төбәк хакимиятләре конгрессы әгъза-илләрендәге партнерлар белән Татарстанның төбәк диалогын алга таба үстерү мөмкинлекләре хакында фикер алышачаклар.

● 29 октябрьдә ТР Дәүләт Советының КПРФ фракциясе депутатлары катнашында "2020 ел бюджетына мөнәсәбәтле эш барышында КПРФ фракциясе тәкъдимнәре" дигән темага матбугат конференциясе узды. Республика ММЧ белән очрашуда депутатлар Хафиз Миргалимов, Артем Прокофьев, Александр Комисаров  һәм Фәдбир Сафин катнаштылар.

Фракция җитәкчесе  Хафиз Миргалимов  әйтүенчә,  сайлау кампаниясе барышында сәяси партиядән кандидатларга сайлаучылардан күп кенә сорау-үтенечләр кергән. Аларны хәл итү өчен киләсе ел бюджетына  өстәмә финанслар  кертелергә тиеш, ди фракция әгъзалары.

Коммунист депутатлар 2020-2022 еллларга республика бюджетын тикшерүдә актив катнашалар, зона киңәшмәләрендә, парламент тыңлауларында, Дәүләт Советы комитетлары утырышларында чыгышлар ясыйлар. Бу уңайдан республиканың икътисад министрын фракция утырышына чакырып та үз фикерләрен ирештергәннәр.

Фракция әгъзалары соңгы елларда азык-төлек продуктларына бәя 20-30 процентка арткан шартларда хезмәт хакларына  индексация  нибары инфляция дәрәҗәсендә генә ясалуына игътибарны юнәттеләр.

 «Бюджет – күптармаклы хуҗалыклы Татарстан Республикасында туган барлык сорауларны хәл итәргә тиешле иң мөһим документ. Без, беренче чиратта, игътибарны социаль мәсьәләләргә юнәлттек.  Татарстан Президенты Рөстәм Миңнеханов тарафыннан әйтелгән "кеше капиталы" төшенчәсе  социаль мәсьәләләрне хәл итү нигезендә  булдырыла», – диде Хафиз Миргалимов.

«Без Рөстәм Нургали улына рәхмәтле, узган чакырылыш Дәүләт Советы чорында безнең инициатива белән 12 объект төзелде. Президент безне ишетә, игътибар бирә һәм беркайчан да социаль мәсьәләләрне хәл итүдә ярдәменнән калдырмый. Безнең фракция хәзерге хакимият белән  конструктив хезмәттәшлеккә әзер», – диде Хафиз Миргалимов һәм фракция  2020 ел бюджет проекты буенча актив эшли дип белдерде.

 

● 30 октябрьдә «Стратегик планлаштыру төбәкләрнең тотрыклы үсешенә китерә», - дип белдерде бүген Дәүләт Советы Рәисе Фәрит Мөхәммәтшин Европа Советы Җирле һәм төбәк хакимиятләре конгрессының Страсбургта (Франция) узучы  утырышында. Парламент башлыгы Татарстанда тупланган тәҗрибәне  Европаның аерым төбәкләрендә кулланырга мөмкин дип саный.  Бу нисбәттән Фәрит Мөхәммәтшин европалы коллегаларын Татарстанга тәҗрибә уртаклашырга килергә чакырды.

Европа Советы Җирле һәм төбәк хакимиятләре конгрессының бу утырышында төбәкләрне тотрыклы үстерү мәсьәләсе төп сорау булып тора. Фәрит Мөхәммәтшин бу нисбәттән ясаган чыгышында «төбәкләрнең тотрыклы үсеше – беренче чиратта, кеше капиталын ныгыту, гражданнарны һәм иҗтимагый институтларны  мөһим каралар әзерләүгә һәм кабул итүгә җәлеп итү» дип белдерде.

Республика парламенты башлыгы Татарстан, Россия төбәкләре арасында беренчеләрдән булып,  стратегик планлаштыруга кереште, дип мисал китерде. "Киң җәмәгатьчелек катнашында фикер алышулардан соң барлыкка килгән,   2015 елның июнендә закон статусын алган 2030 елга кадәрге социаль-икътисади үсеш  стратегиясе республиканың  көндәшлеккә сәләтле икәнлеген билгеләде һәм безнең киләчәккә юнәлешләребезне тәгаенләде. Федераль дәрәҗәдә төбәкләр арасында иң яхшы тәҗрибә буларак танылды" – диде ул. 

Үзенең контрольдә тоту вәкаләтеннән чыгып, Дәүләт Советы 2016 елдан башлап ел саен башкарма хакимиятнең хисабын тыңлый, монда  хөкүмәт эшчәнлегенең Стратегиянең төп бүлекләренә туры килү-килмәве дә исәпкә алына.   Республика бюджетын да әлеге яссылыктан чыгып карыйлар.

«Стратегия-2030ны тормыш ашыруда төп шартларның берсе булып халыкара контекст тора, – дип басым ясады Фәрит Мөхәммәтшин, – Татарстан бу бурычларны сәүдә-икътисади, парламентара, мәдәни-гуманитар хезмәттәшлекләрне киңәйтеп тормышка ашыра. Стратегик максатка – көчле көндәшлеккә  ирешү теләге бездән икътисады алган киткән илләр, аеруча Европа илләре белән,  мөнәсәбәтләрне ныгытуны таләп итә».

Шулай ук төбәкләрнең тотрыклы үсешен тәэмин итүдә Җир хартиясе мөһим роль уйный. "Җир хартиясе икътисадның, сәясәтнең һәм  мәгарифнең төп аспектларын берләштерә,  диннәр һәм милләтләр  арасында мөнәсәбәтләрне көйләүгә һәм төбәкләрдәге тормыш дәрәҗәсен үстерүгә  эшли", - дип саный Фәрит Мөхәммәтшин. Республика парламенты башлыгы фикеренчә,  кешене "кече ватан" формалаштыра. "Тотрыклы үсеш шулай ук йорттагы, ишегалдындагы, урамдагы, җәмәгать урыннарындагы тәртипкә дә бәйле. Төбәк органнарының төп бурычы –  кешеләрнең аңын, дөньяны танып белүләрен яхшы якка үзгәртү,  көч кулланмау, башка диннәргә хөрмәт белән карау һәм башка кыйммәтләргә сак карау фәлсәфәсен  ныгыту",  – диде ул. Бу принциплар Җир хартиясе нигезенә салынган. Әлеге документ Татарстанда 2001 елдан  тормышка ашырыла башлады.

Төбәкләр палатасы утырышы Европа Советы Җирле һәм төбәк хакимиятләре конгрессының XXXVII сессиясе кысаларында узды. Фәрит Мөхәммәтшин пленар һәм сессия утырышларында танылган халыкара эксперт,  конгрессның мактаулы әгъзасы буларак катнаша. Фәрит Мөхәммәтшин әлеге форумда берничә очрашу уздырырга, Татарстан белән конгресс әгъзасы булган  илләрдән партнерлар белән төбәкләр арасында элемтәләрне үстерү турында сөйләшүләр алып барырга ниятли.

 

● 30 октябрьдә ТР Дәүләт Советының Мәгариф, мәдәният, фән һәм милли мәьәләләр комитеты рәисе урынбасары Людмила Рыбакова Нурлатка эш сәфәре кысаларында район үзәк хастаханәсе поликлиникасында булды.

Биредә ул медицина учреждениесенең кайбер кабинетлары белән танышты, гериатрия бүлмәсенә аерым игътибар бирде.  Әлеге кабинет “Демография” проектының  “Өлкән буын” төбәк проектын гамәлгә ашыру кысаларында ачылган иде. Людмила Рыбакова биредә  65 яшьтән өлкәннәр өчен тудырылган шартлардан канәгать калуын белдерде.

"Биредә муниципаль берәмлекләр алдына куелган барлык шартлар үтәлгән. 2019 елда иң яхшы гериатрия бүлмәсенә бәйге игълан ителде, Нурлат анда катнашыр дип уйлыйм. Әмма, иң мөһиме, конкурста җиңү түгел, ә халыкка сыйфатлы ярдәм күрсәтү", – диде ул.

Өлкәннәр һәм инвалидлар өчен интернат​​-йортта Людмила Рыбакова процедура бүлмәләрен һәм яшәү урыннары карады.  

30 октябрь – сәяси репрессия   корбаннарын искә алу көне. Людмила Рыбакова  әлеге канкойгыч вакыйгаларның корбаннары һәм шаһитлары булган кешеләр белән очрашты,  аларга истәлек бүләкләре тапшырды.

 

● 30 октябрьдә Дәүләт Советы Рәисе урынбасары Марат Әхмәтов Нурлат районында эш сәфәрендә булып авыл хуҗалыгы  алдынгыларын хөрмәтләү тантанасында, шәһәрнең яңартылган урамын һәм капиталь төзекләндерү уздырылган Сәнгать мәктәбен ачуда катнашты.

Марат Әхмәтовның эш  сәфәре Карл Маркс урамын ачудан башланды. Биредә уңайлы шәһәр мохите тудыру буенча уздырылган "Кече шәһәрләр һәм тарихи җирлекләр" бөтенроссия бәйгесе кысаларында киң колачлы яңарту эшләре башкарылган. Нәтиҗәдә урам танымаслык булып үзгәргән: җәяүлеләр өчен юлларга таш түшәлгән, велосипедтагылар өчен билгеләр куелган махсус юл салынган, утырып ял итәргә мөмкинлекләр булдырылган.   

Урам ачу тантанасына халык шактый җыйналган иде. Марат Әхмәтов белән һәм Нурлат районы башлыгы Алмаз Әхмәтшин "үтү юлы ябык" билгесен "үтү юлы ачык" тамгасына алыштырып куеп, урамны ачтылар.

Капиталь төзекләндерү уздырылган Сәнгать мәктәбе тантаналы шартларда ачылды. Матур якты кабинетлар, яңартылган концерт залы, фасад – төрле төсләрдән балкып тора. Марат Әхмәтов республика  җитәкчелеге исеменнән сәламләп төзүчеләргә ТР Дәүләт Советы Рәисенең Рәхмәт хатларын тапшырды.

Нурлат халкын әлеге матур вакыйгалар белән Дәүләт Советы депутатлары  Людмила Рыбакова һәм Рәис Сөләйманов та котладылар. Сәнгать мәктәбе укучылары кунакларга концерт программасы тәкъдим итте.

Парламент җитәкчесе урынбасары авыл хуҗалыгы һәм эшкәртү предприятиеләре алдынгыларын хөрмәтләү танатанасында катнашты. Бәйрәмгә авыл хуҗалыгы предприятиеләреннән, фермер һәм шәхси хуҗалыклардан алдынгы хезмәткәрләр,  авыл хуҗалыгы тармагы үсешенә зур өлеш керткән ветераннар чакырылган иде. Шуны да әйтергә кирәк, нурлатлылар быел бөртеклеләрне суктыруны республикада беренчеләрдән булып төгәлләделәр.

Марат Әхмәтов бәйрәмдә катнашучыларны урып-җыю каманиясен уңышлы тәмамлап чыгулары белән котлады һәм киләчәктә эшләрендә уңышлар теләде.

 

● 31 октябрьдә Дәүләт Советы Рәисе урынбасары Марат Әхмәтов Мамадыш районында  Олы Шыя авылында фельдшер-акушерлык пунктын ачу тантанасында һәм  район Советының 35 нче утырышы эшендә катнашты.

Олы Шыя авылында фельдшер-акушерлык пунктын ачу тантанасында  ТР Дәүләт Советы Рәисе урынбасары Марат Әхмәтов  авыл халкын бүгенге  вакыйга белән котлады. Ул республика җитәкчелеге авылларны үстерүгә зур игътибар бирә, үз өстенә алган барлык йөкләмәләрне дә үти, дип билгеләп үтте. Сыйфатлы медицина хезмәте күрсәтү авыл халкына бик мөһим һәм кирәк, дип ассызыклады.

Район Советының 35 нче утырышында депутатлар 13 мәсьәлә буенча фикер алыштылар. Мамадыш районының социаль-икътисади үсеш стратегиясеннән һәм аерым авыл җирлекләренең генераль планыннан башлап, ата-ана тәрбиясеннән мәхрүм калган балаларга кадәр күп нәрсә турында сөйләштеләр.

Районның социаль-икътисади үсеш стратегиясен раслау турындагы доклад белән район башкарма комитетының территориаль үсеш начальнигы Айрат Дәүләтшин чыгыш ясады.

Ул "Вятка" сәнәгать мәйданчыгының хәзерге һәм киләчәк резедентлары, АПКны үстерүнең перспектив проектлары турында, мәгариф, спорт, яшьләр сәясәте һәм мәдәният системаларын үстерүгә юнәлдерелгән чаралар комплексы турында да сөйләде.

Районда социаль-икътисадый өлкәнең төрле тармакларында өстенлекле проектларны гамәлгә ашыруны исәпкә алып, 2030 елга кадәр максатчан үсеш юнәлешләре үзгәртелде. Шулай итеп, районда мәктәптән тыш эшләр үзәге, универсаль спорт залы, мәйданчыклар, сәләтле балалар мәктәбе, башлангыч мәктәпләр һәм балалар бакчалары, авыл мәдәният йортлары һәм башка социаль объектлар төзү планлаштырыла. 2030 елга кадәр районда кайбер торак пунктларга, сөт комбинатына яңа юллар барлыкка киләчәк, су транспорты өчен порт төзелеше белән элеватор көтелә.

Шул ук вакытта, территориаль үсеш темпын саклап калу һәм арттыру максатларында, капиталь инвестицияләрнең һәм кертемнәрнең еллык дәрәҗәсен 4 млрд. сумнан да ким булмаган күләмдә саклап калырга кирәк. Куелган бурычларга ирешү өчен финанс ягыннан тәэмин ителеш кирәк. Консолидацияле бюджетны тулыландыру буенча үз керемнәреңне 17-20 процентка (425 млн.сум) арттыру һәм 1 млрд. 300 млн. сумга җиткерү күздә тотыла.

Республика программаларын тормышка ашыруга килгәндә, Мамадыш районы лидерлар рәтендә. Мамадыш районы Татарстан территориясендә гамәлгә ашырыла торган барлык программаларда да диярлек актив катнаша, ә алар 40ка якын.

– Без республика урыннарда халыкның тормыш дәрәҗәсен күтәрү өчен мөмкинлекләр һәм финанслар эзләгән уникаль вакытта яшибез. Муниципалитетлар башлыклары кул сузып, мөстәкыйль рәвештә читтә ярдәм эзләргә мәҗбүр булган вакытлар да булды. Хәзер барысы да күпкә җиңелрәк.Шуңа күрә сез мондый мөмкинлекләрдән максималь рәвештә файдаланырга һәм президент программаларын һәм проектларын актив гамәлгә ашыруны дәвам итәргә тиеш, – диде Марат Әхмәтов үз чыгышында.

Ул яңа инвестицияләр җәлеп итү өстендә дә эшләргә кирәклегенә басым ясады. "Инвестицияләр – ул, барыннан да элек, яңа предприятиеләр һәм яңа эш урыннары. Белүемчә, берничә мең җирле халык районнан читтә эшләргә мәҗбүр, – дип мөрәҗәгать итте Марат Әхмәтов депутатларга. – Сезнең һәрберегез патриот булырга һәм җирле яшьләр һәм халык районда калсын өчен эшләргә тиеш. Нинди дә булса эре производстволарның барлыкка килүен көтеп тормыйча. Кече авыллардан башларга кирэк.Бу авылларда зур булмаган предприятиеләр булса да, булачак".

Марат Әхмәтов шулай ук җирле аграрийларның уңышларын билгеләп үтте. «Урып-җыю нәтиҗәләре буенча район тарихында беренче тапкыр Мамадыш уңыш күрсәткечләре буенча лидерлыкка чыкты. Район авыл хуҗалыгы җитештерүчеләре быел шундый билгегә иреште. Гомумән, районның мөмкинлекләре зур һәм перспективалары зур. Бик зур территориясе һәм уңайлы географик урыны бар-моннан файдаланырга кирәк», - диде ул.

 

● 31 октябрьдә республиканың Кеше хокуклары буенча вәкаләтле вәкил офисында гаиләдәге җәбер-золымга, бәхәсләргә багышланган "Хатын-кыз игътибары" дип аталган "кайнар элемтә" эшли башлады.

Бу уңайдан иртәнге тугыздан шалтырата башладылар. Бер сәгатькә якын арада депутатлар һәм белгечләр унлап кеше белән сөйләшергә өлгерде. "Мәсьәлә бик актуаль, гаиләләрдә җәберләү очраклары бик күп, – диде Дәүләт Советы Рәисе урынбасары, хатын-кыз депутатлардан торган "Мәрхәмәт" оешмасы җитәкчесе Татьяна Ларионова, – РФ ФС Федерация Советы Рәисе Валентина Матвиенко күптән түгел, сенаторлар бу теманы чишәргә алыналар, гаиләдәге җәберләүләргә каршы юнәлдерелгән  федераль закон  чыгару инициативасы кертергә әзерләр дип белдергән икән, бу һич тә очраклы хәл түгел.  Гаиләдәге җәберләүләргә карата өстәмә катгый чаралар булдыру турында Дәүләт Думасында түгәрәк өстәл уздырылды. Әмма бу караш белән килешмәүчеләр дә юк түгел, җәзаларны тагын да катгыйландыру  кире нәтиҗәгә китермәгәе дигән шик бар".

Татьяна Ларионова әйтүенчә, ире тарафыннан җәберләнеп яшәүче хатын  ахыр чиктә чарасызлыкка дучар була: бүгенге көндә бу нисбәттән күрелгән чаралар, штрафлар аның үзенә генә әйләнеп кайта. Штрафлар еш кына гаилә бюджетыннан балалар ризыгын кисеп түләнә.

"Әгәр хатын-кыз бу хәлләр турында сөйләргә әзер түгел икән, анысы да  куркыныч, тора-бара әлеге психологик кичерешләр фаҗигагә китереп җиткерергә мөмкин, – диде депутатлар берләшмәсе җитәкчесе, – миңа калса, гаиләдә җәберләнү темасы киң даирәдә каралырга тиеш, чөнки сүз гаиләнең социаль хәле, әдәп-әхлак, гаилә кыйммәтләре турында бара".

Парламентарий гаиләдә җәбер-золымга дучар булган аналарга һәм балаларга, өлкән яшьтәге кешеләргә ярдәм итә торган кризис үзәкләрен эшчәнлегенә дә тукталды.

Татьяна Ларионова туксанынчы елларда Хезмәт һәм эш белән тәэмин итү министрлыгы каршында оештырылган социаль кунакханәләрнең шактый нәтиҗәле эшләве хакында әйтеп узды.  Җәберләнүче кеше биредә вакытлыча  яшәү урыны тапкан, психологик ярдәм алган һәм махсус белгечләр ярдәмендә килеп чыккан хәлдән чыгу юлын эзләгәннәр.  Бүген бу мәсьәләне коммерциячел булмаган  оешмалар хәл итә. Дини оешмалар, мәчетләр һәм чиркәүләр каршында кризис үзәкләре оештырыла. "Ләкин күпләр аларның эшчәнлеге турында белми", – диде Татьяна Ларионова.

"Мәрхәмәт" депутатлар берләшмәсе әгъзалары профильле министрлыклардан һәм ведомстволардан белгечләр, дини һәм иҗтимагый оешмалардан вәкилләр катнашында киңәйтелгән утырыш уздырырга ниятли. "Без гаиләдә җәбер-золым күрүчеләргә ярдәм итүнең конкрет формаларын табарга телибез, – дип басым ясады   Татьяна Ларионова, – булган хәлләргә күз йомарга түгел, аларны ачыкларга һәм чаралар күрергә кирәк".

Татьяна Ларионова бүгенге көндә гаиләдә конфликт китереп чыгаручыларга карата җәмгыятьтә, кызганычка каршы,  тискәре караш формалашмаган дигән фикердә. Күршеләр еш кына бу җәбер-золымнарның шаһиты була, әмма бу хәлләрне күрмәмешкә салыша. "Әгәр кеше бүген дәшми икән, иртәгә үзе шул хәлдә калырга мөмкин, – диде Татьяна Ларионова, – иҗтимагый караш булырга, җәмгыять  җәберләү фактын күргән очракта, хәтта бу хәлләр гаилә эчендә булса да,  дәшми калырга тиеш түгел". 

Бүген республикада яшәүчеләр белән  "Мәрхәмәт" депутатлар берләшмәсе әгъзалары –  Татьяна Ларионова, Светлана Захарова, Роза Җаббарова, Ольга Воронова, Людмила Рыбакова, Светлана Вострикова, Гөлнара Мөҗипова, Елена Кузьмичева, Рүзилә Тимергалиева, Алсу Нәбиева, Алсу Тарханова, Яшьләр парламенты активистлары,  Татарстанның Кеше хокуклары буенча вәкаләтле вәкил аппараты хезмәткәрләре, эчке эшләр, прокуратура органнары, Хезмәт, халыкны эш белән тәэмин итү һәм социаль яклау министрлыгы вәкилләре, балигъ булмаганнар эше һәм аларның хокукларын яклау буенча комиссия әгъзалары аралашты.

Бу юнәлештә эш "кайнар элемтә"дән соң да дәвам итәчәк. Бер генә мөрәҗәгать тә җавапсыз калмаячак.

